
	СҮРЛЭН ДАРГА

	 

	“Улсын хэвлэлийн газар” Улаанбаатар хотноо 1959 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НИЙТЛЭГЧ ГАЗРААС

	Светослав Минковын нэр бол 1921 оны үеэр Болгарын утга зохиолд гарч ирсэн бөгөөд түүний 1921, 1924, 1927 онд хэвлүүлсэн түүвэр өгүүллэгүүдээс үзэхэд, уран бүтээлийнхээ эхний үед яруу сайхны ухааныг эрхэмлэсэн, ажигламтгай зохиолч болох нь мэдэгджээ.

	Хориод оны үеэр, Болгарт болсон үйл явдлууд нь Болгарын урлаг, утга зохиолын олонх зүтгэлтнийг амьдрал ба нийгэмлэгийн тэмцлийг өөрөөр үзэх болгосон байна. Үүнд 1923 оны есдүгээр сард гарсан фашистын эсрэг ард түмний зэвсэгт бослого, тэр бослого дарагдаж, олон мянган эх орончид шорон гянданд орсон явдал орно.

	Авхаалжит зохиолч Минков, эдгээр үйл явдлыг эс анхааран, хөрөнгөт нийгэмлэг дэх жирийн хүний эрх чөлөөгүй байдлыг эс ажиглан өнгөрч чадсангүй. Ингээд Минков, өөрийн зохиолыг удтал, маш төвөгтэйгөөр хянан үзсэн байна. Түүний бичсэн «Сүрлэн дарга» гэдэг өгүүллэг бол чухамхүү реалист үндэстэй зохиол юм. Иймэрхүү реалист хошин зохиол бичиж эхэлснээр Минков, Болгарын утга зохиол дахь шүүмжлэлт реализмын сайхан уламжлалыг нэр төртэй үргэлжлүүлэгч болсон билээ.

	Манай хэвлэлийн газраас нийтлэн гаргаж байгаа энэ «Сүрлэн дарга» гэдэг жижиг түүвэрт, зохиолчийн бичсэн уран хошин хэсэг өгүүллэг орсон юм. Эдгээр өгүүллэгүүд бол, ардын ардчилсан төр тогтохоос нэлээд өмнөх Болгарын нийгэмлэгийн байдлыг гүн гүнзгий шүүмжлэн хошигносон зүйл билээ.

	Болгарын нэрт зохиолч Светослав Минковын бүтээл болгон, Болгар ба бусад орны олон уншигчдын сонирхлыг татдаг бөгөөд түүний зохиол тэдгээр оронд дахин дахин хэвлэгдсээр иржээ.

	 

	Улсын Хэвлэлийн Газар


ХУЛГАЙЛАГДСАН БАЙШИН

	Хачин явдлуудын нэгнийг та нарт өгүүлье.

	Би нэг үдэш сэтгэл их л хөгжүүн буцаж явлаа. Би найз нартайгаа жаахан балгачихсан, тэгээд дотор их таатай байсан юм. Дадсан заншлаараа, нэг дуу аялан хүнгэнэсээр, үүдэндээ ирж, түлхүүрээ гаргаад, цоожны нүхэнд шургууллаа. Тэгсэн чинь хаалга маань онгорхой байх юм. Бүр ч гайхмаар юм байсан нь: үүдний өрөөний гэрэл асаж байв. Зориг гаргаад, орж очлоо. Юу болсон гэж санана аа, та минь? Саравчин малгайтай нэг танихгүй хүн, зөөлөвчит вандан дээр тэрийж хэвтчихээд тамхи татчихсан, бас хэд хоногийн өмнө худалдаж авсан зурагт сэтгүүлийг маань тухтайхан харж байх нь тэр. Өөрөөр хэлбэл, нөгөө хүн өөрийн гэртээ байгаа юм шиг, харин хууль ёсны эзэн хүн болох би, хүний байранд орчихсон аятай, эвгүй байдалд орчхов оо.

	Би, илт тэвдэн байж, нөгөө танихгүй хүнээс:

	— Та ямар хэрэгтэй ир ээ вэ? гэж асуулаа.

	Саравчин малгайтай хүн, надад хариу дуугарч ч гийгүүлсэнгүй, мань эр, зөөлөвчит вандан дээрээс залхуурсан байртай босож, тамхиа тамхины үнсний саванд дарж унтраагаад, гар буу гаргаж яг дух руу минь ониллоо.

	Тэр хүн над өөд зэвүүнтэй харж, хайшраг байдлаар:

	— Мөнгөндөө хайртай юу? Аминдаа хайртай юу? гэдэг байна.

	— Би танд зуун лев өгч чадах байна, надад илүү мөнгө байхгүй. Танд хэрэгтэй бол, би амиа ч өгч болно, харин та битгий буудаарай, айл аймгийн улс сэрчихнэ шүү. Амь алдлаа ч гэсэн айлынхантайгаа би түнжин хагарах дургүй байна гэж би хариу өглөө.

	— Битгий тоглоод бай! гэж танихгүй хүн сүрхий ширүүн хэлээд гар буугаараа хамар луу дохиж;

	— Цагаа аваад аль! гэлээ.

	Тэгэхээр хэрэг ажил бишдэх нь гэж би ойлгоод, хантаазныхаа өврөөс хайрт эцгийнхээ үнэт дурсгал болох алтан цагаа дуулгавартайхан гаргалаа.

	— Нөгөө этгээд, цагийг минь авч, айхтар цагчин аятай сайтар үзсэнээ, өвөртөө хийчихлээ.

	— Алтан цаг байсан нь яамай, төмөр цаг бол надад ч хэрэггүй. Одоо барьцааны газар дандаа олигтой юм барих болж гэж мань хүн бувтнав.

	Би, ихэмсэг инээмсэглээд тайван байхыг оролдож байлаа. Нөгөө зочин, харин миний өвөр дэх хамаг юмыг улайран шохоорхож үзлээ.

	— Үзэг чинь бүтэн үү?

	— Та, Америкийн аж үйлдвэрийн хийсэн юмыг битгий голж үзээрэй. ёстой «Паркер» байгаа юм. Хорин жил хэрэглэж болно гэж фабрик нь худалддаг юм. Дээгүүр нь машин гарсан ч гэмтэхгүй! Зөвхөн хошуу нь цаас жаахан зураад, бэх нь их гарах болно, гэхдээ тэр ч дажгүй.

	— Энэ чинь юу вэ? Өө шинэ зангисга уу?

	— Тийм ээ, би өнөө орой авсан юм. Цэвэр торго. Танд таалагдвал ав л даа.

	— Авалгүй яах вэ гээд жуумалзаж, зангисгыг минь аваад, — Цагаан одтой бол улам ч сайхан байх сан. Цагаан одтой улаан бол сайхан даа? гэнэ.

	— Тийм ээ, би маргааш цагаан одтой зангисга авамз. Таны таалалд таарууламз гэж би хулгайчийг тайтгаруулаад, өөрөө ядарсан болохоор түүнийг суугаач гэлээ.

	Битгий годгоноод бай гэж хашхираад нүд нь айхтар хилэнтэй эргэлдэв.

	Миний өвөрт трамвайны хэдэн үнгэлдэж хар болсон тасалбараас өөр юмгүй болохоор танихгүй хүн маань гар буугаа дахин нүүрэнд тулгаж,

	— За одоо өрөөнд чинь юу байгааг үзнэ дээ, за яваад! гэв.

	Би түрүүлээд, мань хүн араас минь дагаад явлаа. Өрөө, өрөө дамжиж, хайрцаг сав уудлан, хүний анхаарал татах элдэв юмс гаргалаа. Гаргасан юм маань: тамхины хайрцаг, хоол цайны мөнгөн хэрэглэл, сайн шаазан дөрвөн баримал, хоёр хос шаахай л даа.

	— Эднийг хийх чемодан шиг юм байхгүй юу?

	— Бий, байлгүй яах вэ! гэж би эелдэгхэн хэлээд, орон дороосоо гахайн арьсан чемоданаа гаргалаа. Саравчин малгайтай хүн, хоол цайны мөнгөн хэрэглэл, шаазан баримал, шаахайг минь чемоданд хийж, тамхины минь хайрцгийг өмднийхөө арын халаасанд хийгээд, бид хоёул зочлох өрөөнд буцаж ирлээ. 

	Нөгөө хүн, модон хайрцгаас цаасан шилбэтэй янжуур авч зуугаад,

	— Тамхи асаагаад аль! гэлээ.

	Би, уулын эелдэг зантай болохоор ширээн дээрээс чүдэнз авч хавираад тамхийг нь асааж өгөхөөр дөхөж очлоо. Чухам энэ үед л хамаг юмны учир олдлоо. Танихгүй хүнийг тамхиа асаах зуур би гэв гэнэт ухасхийж багалзуурдаж бариад, номын тавиураас тамхины үнс хийх төмөр сав авч, хошуу руу нь хэд сүрхий дэлслээ. Нөгөөхийн хамраас цус олгойдож гуйвлаад, мань хүн унав. Би, тэр дороо гал зууханд орж, олс авчраад, хулгайчаа хүлж орхилоо.

	Тэгж аргагүй дийлсэндээ хамаг зэрлэг ааш хөдөлж, миний бүдүүн дуунд байшингийн туурга чичгэнэж байв.

	Би, ухаан алдсан хулгайч дээрээс өнгийж:

	— Балмад этгээд! Дээрэмчин. Нохойн гөлөг шиг хүзүүг чинь булга мушгина шүү! Бас одтой зангисга хэрэгтэй вий? Май дахиад од ав гээд нуруу руу нь хар тэнхээгээрээ өшиглөж авлаа.

	Тэгсэн, минь эр, өрөөсөн нүдээ нээж, над өөд тэвдэн харна. Яаж ч чадахгүй, хулчганаад, хөдөлж ч чадахгүй аж.

	Би, тайван исгэрсээр, утсан дээр очлоо. Харилцуураа анаад, хэдэн хормын дараа, төв станцаас:

	— Байна уу? гэх эмэгтэй хүний дуу гарахыг сонсов.

	— Цагдаагийн захиргаанд холбоорой. Байна уу, цагдаагийн захиргаа байна. Би иргэн Обесников байна! Хулгайч барих цагдаа бушуухан ирүүлээч!

	— Өргөдлөө өгөөч дээ, та!

	— Юу? Юуны өргөдөл? Тэр хулгайч чинь энд байна шүү дээ! Ухаангүй хэвтэж байгаа! Би хөрөнгө хогшлоо хамгаалаад балбачихсан юм!

	— Байна уу, байна уу? Дураараа битгий аашлаач! Өргөдлөө өгчих. Тийм журамтай юм! Бид хулгайчийг чинь бариад авна! Та түүнийг барих хэрэггүй! Цагдаагийн газар яахаа мэднэ!

	Тэгээд утас салчихлаа.

	Би гэнэт түгшиж гарав. Бурхан минь, би ер ямар тэнэг амьтан бэ? Би энэ улсын иргэн байтлаа, түүний хууль ёсыг ч мэдэхгүй, цагдаагийн захиргааны журмыг ч мэдэхгүй байдаг шүү. Ердөө л ганц өргөдөл бичээд учрыг нь олчхож болох шөнө дундын энэ явдалд би бас цус гаргаж баатарлах хэрэг ер юу байна даа! Саравчин малгайт хүний нармайг нээчихсэндээ би туйлгүй гэмшиж, бас гэмт хэрэг үйлдэгчдийг цээрлүүлэх ер биш сайхан зарчимтай үлгэр жишээч байдалд хязгааргүй баярлах сэтгэл төрлөө.

	Би, танихгүй зочин дээрээ тэвдэн хүрч, малгайг нь аваад толгойг нь иллээ. Хөөрхий амьтан! Зочин минь арай ядан амьсгалаад, ухаангүй хэвтэж байв. Надад түүнийг тийм айхтар цохих хэрэг юу байна даа. Ус авчирч нүүрний нь цусыг угаагаад, хүлгийг нь тайлсан хойно, нөгөө хүн аажмаар ухаан орлоо.

	— Намайг уучлаарай! Би журам горим мэдсэнгүй. Та одоо явж болно. Харин би таныг бариулах өргөдөл өгье! гэж би түүнд хэлэв.

	Хулгайч босоод ёжтойхон жуумалзаад:

	— Намайг хэзээ ч барихгүй! гэнэ.

	— Та их андуурч байна гэж би хариулаад, — Цагдаагийн газар ажлаа мэднэ. Маргаашаас хэтрүүлэхгүй, таныг гянданд хийх вий гэв!

	Танихгүй хүн, манай өрөөний нэг буланд байсан радио хүлээн авагчийг үзээд, духаа алгадаж,

	— Хараач, золтой л мартчихсангүй! гэлээ.

	— Тэг, тэг, та авч болно. Харин одоо л Варшав, Венаас бүжгийн сайхан хөгжим яг нэвтрүүлнэ. Та сонсохгүй юу?

	— Сонсох хэрэг алга гэж мань хүн ярваганан хэлээд, гэрлийг нь унтрааж тасаллаа.

	Тэгээд танихгүй хүн маань, хоол цайны мөнгөн хэрэглэл, шаазан баримал, гутал хийсэн чемоданыг нэг гартаа авч, нөгөөдөө миний хайртай радио хүлээн авагчийг бариад, овоо юмтай болж, үүд чиглэв.

	— Та явахаасаа өмнө коньяк зооглохгүй сэн бол уу? гэж би зочиндоо найр тавин хэлээд, — Коньяк биед сайн, сэтгэл ч хөгжөөнө гэлээ.

	— Дараа болъё, одоо тайван нойрсоорой гэж зочин хэлэв.

	— Тайван нойрсоорой гэж би үүд хаангуут дуугараад, — Цагдаагийн газар баригдталаа, яг өдрийн арван хоёрт цагийг минь түлхэж байхыг гуйя! Алдахгүй явуулахад хэрэгтэй юм шүү гэж нэмэн хэлэв.

	Би ганцаараа хоцроод, бичгийн ширээндээ сууж, өргөдөл бичиж, өргөдөлдөө, миний хөрөнгийг эгүүлэн өгөхийг гуйгаад, хулгайч ба түүний манайхаас авч гарсан юмны онцлох тэмдгийг тодорхой дурдлаа. Энэ цэцэн арга самбаандаа бүрэн тайвширч, цагдаагийн мөрдлөгийн сайн үр дүн үзүүлэхэд тууштай итгэл төрөн өглөө болтол хүлээх ч гэсэнгүй, бүрх малгайгаа өмсөж, цагдаагийн захиргаа өөд явлаа.

	Гэнэт хугацаа нь өнгөрчихдөг ч юм бил үү, яаж мэдэх вэ дээ? Юм бүр дээр нарийн тогтоосон журам байдаг бололтой.

	Цагдаагийн захиргаан дээр суудал нь намайг их л эелдэг угтлаа. Суудал цагдаа гар барьж, сандал тавьж өгөөд овог нэр, мэргэжил асууж, нэг үгээр хэлбэл ёстой л нэг миний өмгөөлөгч шиг байлаа. Би, мөрдөх үед хэрэг болж магадгүй гээд, бүх явдлаа эхнээс нь дуустал маш тодорхой ярьж өглөө.

	— Мэдлээ, мэдлээ. Та битгий тэвд. Ийм хулгай бол ерийн хэрэг! Өдөрт л хоёр зуугаад өргөдөл ирж байдаг юм. Таны энэ зүйлийг ч хөөцөлдөнө. Та одоо харь, битгий тэвд гэж суудал хэллээ.

	Би энэ ярианы дараа, алдсан юмаа гартаа оруулаад авчихсан аятай, дугуй авч өгнө гэхээр баярласан жаал хүүхэд шиг гарч одлоо. Юу ч гэсэн би сонин юм үзлээ л дээ. Ерийн энэ амьдралд элдэв янзын юм гарах гэж, бид заримдаа хачин хачин зүйл үзэхэд хүрэх ч удаа гардаг шүү дээ. Хэн мэдэх вэ дээ, эдгээр хулгайч нар ч элдэв зүйл үзэх дуртайдаа ч хулгай хийдэг байж 6олох шүү дээ!

	Би ийм юм бодож явсаар, гэртээ хүрч ирснээ мэдсэнгүй. Явган хаалгаа нээгээд, ногоотой зөргөөр явж гарлаа. Хэчнээн ч сайхан шөнө вэ. Моддын мөчир хоорондуур сар тусч, нэгтээ хүрэлзгэнэ дуугарна. Дуу ч дуулаад авмаар санагдаж байв. Шөнийн явдал ч яамай, сэтгэлд гоц тавтай байлаа. Гэтэл тэр даруй, би гайхаж орхилоо. Юу вэ? гээд харлаа. Хашаа маань хов хоосон байна шүү. Байшин байдаггүй. Хашаа маань үлдэж, байшин минь алга болж. Унтаж байна уу даа гэж бодоод нүдээ арчиж, айлын хашаанд орчихоо юм бол уу гэж ийш тийшээ харлаа. Яах ч аргагүй би, хашаан дундаа зогсож байна, байшин минь алга. Байшингийн суурины дөрвөлжинд сар, хилэнт гэрлээ тусгажээ.

	Би, тун айхтар айлаа. Оройн үс өрвийж, шүд тачигнаад явчхав.

	Би тэвдэж буцлаа. Гадаа гараад, хар хурдаар эргэж гүйлээ. Чөтгөр намайг элдэж яваа даг шүү.

	Сандарч, нүдээ бүлтгэнүүлсээр цагдаагийн захиргаанд суудал дээр орж очлоо.

	— Намайг авраач гэж би сандарсандаа амьсгаадан байж хэлээд. Байшин минь алга! Та сонсов уу? Миний төрж, дотор нь өчнөөн жил суусан байшин алга болж! Хагас цагийн түрүүн л байсан юм! гэлээ.

	Суудал цагдаа эвшээж, тайтгаруулахаар гараа өргөн:

	— Өргөдлөө өг! Олдоно! гэж зовох шинжгүй дуугарлаа.

	— Юу болж байна аа? гэж би өөр өөд нь гайхан харж хэлээд: — Байшин хулгайлагдана гэж байх уу? гэв.

	— Байдаг юм гэж суудал цагдаа хайшраг цэцэрхээд, хулгайд алдсан машин, байшин олж өгөөч гэсэн өргөдөл ч бий, алийг тэр гэх вэ. Өнгөрсөн долоо хоногт тан шиг нэг эрхэм, фабрикаа алдчихлаа гэж ирсэн. Арваад барилгыг нь яндан мандан, хамаг юмтай нь аваад явчхаж. Гэвч тэр эрхэм, өргөдөл өгсөн, одоо ээлж хүлээж байгаа. Тэдний фабрик ч олдоно, таны байшин ч олдоно. Бид юу хийхээ мэднэ гэв.

	— Энд суугаад өргөдөл бичиж орхивол болох уу? гэж би асуугаад Болгар дахь Скотланд-Ярд гэдэг юу болохыг энэ удаа мэдэрлээ.

	— Тэг, тэг гэж суудал цагдаа дотночлон хэлээд надад тэр дороо цаас, бэх өглөө.

	Би суугаад чичирхийлсэн гараар бас нэг өргөдөл бичлээ. Энэ удаа, уул өргөдөлд, миний бусад юмыг авсан тэр зальхай этгээд л хулгайлсан байх гэдэг таамаглал хийгээд, үл мэдэх шалтгаанаар алга болсон байшингийнхаа тухай бичлээ.

	Суудал цагдаа, өргөдлийг минь үзэж сайшаан толгой дохиод,

	— Сайн бичиж гэж яг Брандес шиг өршөөнгүй хэлж: — Одоо та хариад тайван нойрс. Бусад ажлыг бид мэднэ гэв.

	— Яаж харих юм бэ? гэж би гайхан дуу алдаад, — Миний байшингаа алдсаныг та мартаж байна. Би чинь байшингаа алдаад, өргөдөл бич ээ биз дээ? гэлээ.

	— А тийм л дээ, нээрэн. Та одоо байшингүй болсон. Зүгээр, яах вэ. Зочид буудалд очоод унтчих гэв.

	Суудлын эелдэг цагдаатай, би салах ёс гүйцэтгээд, зочид буудал руу явлаа. Сайхан, их ч сайхан унтлаа. Үнэндээ шөнөжин бясаанд идүүлсэн боловч эрт орой алин боловч өөрийнхөө орон дээр унтана гэж лавтай мэдэх болохоор энэ ч бага хэрэг л дээ. Юу ч гэсэн, бас нэг шинэ юм үзэж байгаа хэрэг, тийм биз дээ? Нэг хэвийн байдал ч тусгүй юм даа!

	Өглөө нь хулгай эрэх ажил яаж байгааг мэдэхээр цагдаагийн захиргаанд гүйж хүрлээ.

	Арай ахмад нь бололтой, энгэртээ тэмдэгтэй нэг өөр цагдаа:

	— Та хэт яарч байна. Та тэр наашаа харсан цагаан хаалга харж байна уу? Тэнд дүүрэн өргөдөл бий. Хоолны дараа шинэ өргөдөл хийхээр, тэндэх өргөдлийг агуулахад шилжүүлнэ. Та хүлээх хэрэгтэй. Өөр яах вэ? Юм бүгд ээлжтэй хойно. Эрүүгийн хэрэг гэдэг тоглоом биш, нэг нь хувцас, нөгөө нь мотоцикл, өөр нэг нь бүтэн байшин эрж байна.Та юу гэж бодож байна даа? гэв.

	— Уучлаарай, би зүгээр л асуух гэсэн юм гэж би хулчганан инээмсэглэв.

	— Зүгээр, зүгээр! гэж цагдаа хариулаад, ягаан сам гаргаж үсээ самналаа.

	Чөтгөр авмар чинь сүрхий хүн бололтой. Яриаг нь сонсоход цөхөрмөөр мөртөө, гэмт этгээд өөд яаж гар сунгах, яаж барихаа бодож төлөвлөж байх юм. Хуулийн дагуу л даа.

	Би, цагдаагийн газраас гарч, нохой шиг дороо жаал эргэлдлээ. Яахаа ч өөрөө мэдэхгүй юм. Байшин маань байрандаа ирчхээгүй байгаа гэж хайс даван харахаар гудамж өөдөө очих сон гэж хэчнээн бодогдоно вэ. Цагдаагийн захиргаагүйгээр ч бүтэхгүй хэрэг гэж өөртөө би үглэнэ. Тийм гайхалтай юм болно гэж бодох гэдэг ч тэнэг хэрэг, гэхдээ хүрээд очмоор байх юм.

	Гэвч би, тийшээ явсангүй. Ухаан сайт ялдаг юм. Би ямар өргөдөл өгөөгүй биш дээ! Улстай адил ээлж хүлээж л байя. Байшин эргээд ирнэ. Би дахин аюулд ороод яах вэ? Намайг хулгайлаад явчихвал яах юм! Тэгвэл хэн өргөдөл өгөх вэ дээ?

	 

	Загдаа орчуулав.



	




	СҮРЛЭН ДАРГА

	Эрхэм уншигч та, шинэ ирсэн цэргүүд, цэргийн эрдэм судлахдаа, жадны сургууль хийхэд хэрэглэдэг сүрэл хүмүүсээс нэгийг ганц удаа ч гэсэн лав олж хараа биз дээ? Эдгээр бай буюу мануухайг голдуу гурилын хуучин шуудай юм уу, энэ зорилгод худалдан авсан зотон даавуу туламлаж оёод, сүрэл сайн чихэж хийдэг бөгөөд эдний зарим нь ёстой хүний толгой шиг хамар, ам, нүдтэй, толгойтой байдаг билээ. Залуу хөвүүд, хэдэн өндөг юм уу, тахианы чанасан мах, дугуйтай хар, цагаан утас хоёр, гурван ширхгийг хийсэн жирийн модон хайрцагтай хөдөөгөөс ирээд, олны ярьдгаар буу ч барьж чадахгүй байснаа, цэрэг хувцас өмсөнгүүтээ, нэг харахад л сүрэл хүний цээж, гэдэс, толгой аль хавьтсан газар луу жадалж эхэлсэн байдаг. Сүрлэн хүн ч яах вэ, том модон хүрээн дунд тайван зогсож цэргийн жадны хайргүй хатгалтыг тэвчин өнгөрөөж, энэ айхтар шударга бус явдалд эс гомдоллох нь мэдээж хэрэг ээ.

	Нэгэнт элдэв явдлын хачин явцын эрхээр, нэлээд хачин бүр ч сүрхий эвгүй юманд орооцолдсон, нэг тийм хуарангийн сүрэл мануухай энэ өгүүллэгийн баатар нь болох учир эр үхэр тугаллах уу гэж асууна гэгчээр элдвийг сонирхогч хүнд, буруу дүгнэлт хийх шалтаг гаргахгүйн тул, хойно унших бух зүйлээ нууж явахыг халамжит уншигч та бүхнээс бид хичээнгүйлэн хүсэж байна.

	Ингээд бүтэн арван таван жилийн турш шинэ цэргүүдийн жаданд хайр найргүй сэгчүүлэн, эцсийн бүлэгт хүн дүрсээ бүр алдаж, яст мэлхийн салбарч задарсан яс шиг болсон нэг сүрэл хүн 1357 дугаар хорооны хуаранд, цэргийн эрдмийн нэр төр түшин байдаг ажээ. Үнэндээ тэр сүрэл хүн, дөнгөн данган зогсож байгаа боловч хөөрхийлөлтэй байдал нь хувь заяагаараа ингэж тарчилсан түүнийг харсан, хамгийн хатуу сэтгэлтэй хүнд хүртэл өрөвдөх сэтгэл төрүүлэм, тийм гунигт хүмүүсийг хүргэх билээ. Дашрамд хэлэхэд өөрөө юу ч мэдэрч эс чадах учир, сүрэл хүн маань зовлонтой байгаагаа мэдэхгүй байв. Агшин бүрд газар унаад, ямар нэг хогийн тэргэн дээр нэр сүргүй ачуулж, хог дээр хаягдахаа бэлэн болсон хэр нь сүрэл хүн уул байрандаа цуцалтгүй зогссоор байлаа.

	Цэрэгт явсан бол хорооны суман болгонд ямар нэг хачин эндүүрлээр «Сумангийн ээж» гэж нэрлэгдэх өөрийн нь бага дарга байдгийг маш сайн мэднэ ээ. Бид эндүүрээд «ээж» гэж байна. Юу гэвэл эдгээр «ээж» заримдаа айхтар ширүүсэж хүүхдэдээ хойд эх шиг ханддаг юм. Бага дарга манай цэргүүдэд сүрдүүлэг болж цэргүүд түүнийг бараг чөтгөрийн дүү гэж нэрлэх явдал элбэг байдаг.

	Манай хорооны нэг суманд чөтгөрийн нэг тийм дүү биеэрээ байлаа. Энэ сумангийн цэргүүд «ээжийнхээ» сүрдүүлгийн өмнө бэмбэгэнэн чичирч, хөөрхий шинэ цэргүүдийг сүнсийг нь зайлтал айлгаж гайхуулдагтаа, бага дарга өөрөө далдуур их л баярлаж явдаг ажээ. Тэр өөрөө урьд, алсын нэг гацаанаас жирийн байлдагч болон ирж, хуарангийн хамаг горимыг атаархам хэчнээн суралцаж, бага даргын цолыг зүй ёсоор олж авчээ. Харин ханцуй дээрээ гурвалжин шар тэмдэгтэй болсноос хойш, мань дарга ямар ч шалтгаангүй сагсуурч, залуу цэргүүдийг тарчилгах болж л лээ. Ухаан нь өдрийн дасгалын дараа цэргүүдийг ядраад хариугүй унадаг дээрээ хүрээд байхад, дарга тэдэнд хуарангийн нэг захаас нөгөөг хүртэл гүйлгэдэг бөгөөд хожим нь яах гэж тэгснээ ч өөрөө мэддэггүй байжээ.

	Энэ дарга нэг удаа гимнастикийн сумны дасгалын үед цэргүүдийнхээ нэгийг байрнаасаа халтирч унан, толгойгоороо газар дэлсэж, ухаан алдахад, ухасхийн очиж заамдаж босгоод хамаг хүчээрээ сэгсчиж, сангийн хувцас өмсчхөөд, шороон дээр унах эрх хэнд ч байхгүй гэж чихийг нь дөжиртөл хашхичин загнажээ.

	Бараан царайтай, хамар дороо жирвийсэн жаахан живэртэй намхан энэ этгээдэд голдуу цүдгэр гэдэстэй эрүүл чийрэг өндөр эр болох бусад бага дарга нараас өөр ажээ. Энэ бага дарга, нарны хурц гэрэл гялбах адил нүдээ нэг л хачин ирмэх бөгөөд, энэ заншил нь түүний царайд хуурамч өршөөнгүй төлөв гаргах билээ. Шөнө бүх хуарангаараа унтаж байхад бага даргын ширүүн дүр, дүрэм горимд гараагүй зөрчил олохыг хичээн, суудлуудыг харуулдаж өрөө тасалгаагаар тэнэн явдаг байлаа.

	Гэхдээ хорыг хороор тайлдаг учир бий шүү дээ. Айхтар бага даргын суманд хаанаас ч ирснийг бүү мэд, алхам бүрдээ дарга нараа уурлуулж, шийтгэл бүхнийг баатарлан давдаг нэг сүрхий цэрэг иржээ. Энэ сүрхий эр, шоронд хагас хоног суугаад хагаст нь дараах хоногийг мөн тэгж өнгөрүүлэхээр шийдсэн байна.

	— Ноомхон! гэж бага даргын нэг өглөө команд өгөхөд нь бүх цэргийг байрандаа номхон зогсоосны дараа, нөгөө гайт шинэ цэрэг, нүүр амаа хачин болгож, сумангийнхаа «ээжийн» нүүрэн дээр хэлээ билүүдэн дүрсгүйтжээ.

	Уурлаж, сүйд болсон бага дарга, тэр даруй гэмт этгээдийг жагсаалаас гаргаж, бараг баярлан хөөрөх байртай алгадаад, гурав хоногийн хатууд хийхээр явуулжээ.

	Гэвч түүний хийсэн энэ ажил айхтар будилаанд ороолдсон байна. Мань эр хатуу өшөө хонзон авхуулна гэдгээ урьдаас мэдсэн бол, засардаггүй тэр цэргийг өршөөн хайрлах байсан байх аа.

	Гэмт цэрэг, хатуугаас гарч ирээд, дотроо нэг юманд баярласан байртай царай нь гийж байлаа. Мань цэрэг, сумандаа буцаж ирээд, маш хүмүүжилтэй хүний дүр үзүүлэх болсонд олноороо их л гайхсан байна. Тэр цэрэг, сумандаа тэргүүний хүн болохыг хичээн тушаал бүрийг маш хурдан биелүүлэх болжээ. Тэр ч байтугай, мань хүн бага даргын өөрийнх нь гутал цэвэрлэгчийн атаархам тушаалд дэвшсэн явдал бол саяхан дайсагнаж байсан хүнийхээ өршөөлийг хүртсэн хэргийн гэрч болжээ. Энэ өөрчлөлт яагаад гарсныг хэн ч мэдсэнгүй. Юу ч гэсэн энэ замбараагүй зальхай залууг, үнэн мөний замд оруулж амжлаа гэж бага дарга баярлаж суух болжээ. Ийм ч учраас хойно нь хэн нэг хүнийг загнахдаа:

	— Би чам байтугай юмыг дөнгөсөн хүн, чи тэдэнтэй эн зэрэгцэхгүй! гэж бага даргынхаа этгээд үгээр биеэ магтах болсон байна.

	Аймшигт бага дарга ингэж ярихдаа, өөрөө занганд орсноо мэдсэнгүй. Гэмшсэн гэмтэн, зуны нэг намуун шөнө бүхнийг унтаж байхад нүдээ нээж, өрөөнд өөрөөс нь өөр хөгжилдөж байгаа хүн байхгүйг үзээд, сэмхэн босож, өмдөө шалмагхан өмсөж, сүүдэр мэт үзэгдэлгүй гараад, бүдэг харанхуй гудамжны гүн дэх нээлттэй цонхоор үсрэн гарчээ. Хэн ч түүнийг харсангүй, хий үзэгдэл шиг бага даргын гэнэтийн шалгалтын дараа, харуулын нэгэнтээ буланд суугаад даам тоглож байсан сумангийн суудал ч түүнийг ажсангүй. Залуу хүү хуарангийн байшингийн хана сүүдэр дагасаар өдрийн сургуулийн дараа, өнөөх сүрлэн хүний үлдсэн газар өөд явжээ. Мань хүн сүрэл хүн дээр хүрч очоод өврөөсөө утас зүү гаргаж, хаанаас ч олж авсан юм, цэргийн албанд удсаны учир тушаал дэвшсэн бага даргын ханцуйны тэмдгийг сүрэл хүний гар дээр зүүлгэн оёжээ. Мань эр шударга бус тэр ажлаа хийгээд, түрүүчийн адил болгоомжтой явж орондоо буцаж ирээд, нимгэн саарал хөнжилдөө орж, тэр даруй хурхирч гарлаа.

	 

	* * *

	 

	Хорооны дарга, тавиад насны, бууралтсан үстэй, хөхөвтөр нүдтэй хар хүн бол, архи уух, хөзөр тоглох дуртай, долоо хоногт хоёр удаа сүүдэр ший үздэг, тэр байтугай утга зохиолын нэг сэтгүүл гэртээ авч уншдаг ажээ. Тэр хүн цэргийн сургуулийн сурагч байхдаа шүлэг бичих гэж оролдсон боловч өөрөө Лермонтов шиг болж чадахгүйгээ ойлгоод, цөхрөн үзэг цаасаа тавьж, урлаг сонирхох бүдэг сонирхолтойгоор, эдгэршгүй шархлан үлджээ.

	Дээрх явдал болсон тэр үдэш, хурандаа, найз инженерийнд үлдэж гараас гар дамжин тоглогчдын хөлөрсөн гарт илбэт дэвүүр адил дэлгэгдсэн хөзрийн чадалд автан, өглөөний дөрвөн цаг болтол суужээ. Эцэстээ, зочид үүрээр явах болж, эзэн хүн гэмшингүй эвшээж байж гадаа хаалган дээр гаргаж өгөхөд, гэр гэр лүүгээ салж одлоо.

	Нямбай ажилтай ганц бие эрийн байдагчлан суудаг хурандаа, цахилгаан данханд кофе цай чанаж, том том балгаж аажуухан уугаад, торон пүршит орон дээрээ хэвтэж, унтахыг завдан, эргэж хөрвөсөөр нэлээд уджээ.

	Хороон даргыг элс асгасан урт зөргөөр явж, хуарангийн хашаагаар өнгөрч, албан тасалгаандаа ороход, нар их дээр хөөрсөн байлаа. Шөнө унтаагүй учир толгой нь дүйрч, бие нь агзайгаад байв. Хурандаа бичгийн ширээндээ сууж сайтар өнгөлсөн франц сумны хонгионд хатгасан шинэ саргай үнэртээд, өмнөө овоолсон цаас бичиг өөд хурдан харж мөн л олзны сумны толгойгоор хийсэн бэхийн сав руу гараа сунгалаа.

	Хурандааг, үзгээ бэхэнд дүрэх гэтэл дөнгөж сонстох төдий үүд тогшсонд, толгойгоо өөд болголоо.

	Тэр даруй үүд нээгдэв. Хурандаа үзгээ тавиад, амаа ангайн гайхаж орхив.

	Өрөөний босгон дээр «номхон» зогсож байгаа хүнийг хэн гэж бодно доо, та минь?

	Сүрэл хүн!

	— Илтгэж болох уу? гэж нөгөө мануухай ёслонгуутаа тодхон хэлэв. Түүний ханцуй дээрх бага даргын тэмдэг, тэртэй тэргүй ухаан алдах дөхсөн, хороон даргыг бүр ч ухаанаа олохгүйд хүргэжээ.

	Хурандаа, хоёр гараараа толгойгоо барьж аваад, нүдээ өвдтөл дарж, энэ эвгүй явдлын учрыг олох гэж мэрийн хагас хувь хэртэй суув. Тэгээд хурандаа өрөөсөн нүдээ нээж, үүд өөдөө харлаа. Ямар булай вэ! Одоо сүрэл хүн, бүр ширээний дэргэд зогсоод яг нүүр өөд нь амьсгалж байлаа. Түүний амьсгалд, дээр нь гишгэчихэд сүрлэн дэвсгэрээс гардаг шажигнах чимээ мэт юм сонсогджээ.

	Хурандаа зориг баатарлагтаа одон тэмдэг авсан, ер нь зоригтой хүн учир, гэнэт сэхээ авч ширээний араас босож хана өөд ухраад, хачин аймаар дуугаар:

	— Марш! Тонил цаашаа! Марш! гэж хашхирлаа.

	— Илтгэх... хуу... хуудас.. бол... болгоогооч... гэж нөгөө мануухай ээрэн байж хэлээд гараа сунган, хөх ягаан бэхээр дүүрэн юм бичсэн том хуудас цаас ширээн дээр тавилаа.

	— Ямар юмны чинь илтгэх хуудас! гэж самгардсан хурандаа хашхирч, — Зайл гар! Сахилга бат, журам дэглэм зөрчсөн учир гурван хоногийн хатуугаар шийтгэгдлээ гэж даргадаа хэл гэв.

	— Ноён генерал минь, танаас өөр хэн ч энэ илтгэх хуудсыг авч чадахгүй гэж сүрэл хүн зовсон байртай гуйж, түүний хорон харандаагаар зурсан нүд, яг л нөгөө муу намхан бага даргын нүд аятай анивалзлаа;

	— За тэг! Орхичих! Би үзье! Марш! гэж хороон дарга хүсэлт тавьсан хүн өөд ууртай харж зандрав.

	— Мэдлээ, ноён хурандаа! гэж мануухай нь хэлээд дахин ёсолж бүтэн эргэж, үүд өөд чиглэв. Түүний баруун суганаас харласан сүрэл цухуйж, өчнөөн нөхөөс болсон нуруун дээр нэг хүн «Коля» гэж бичсэн байв. Хачин хүнийг гарсан хойно, хурандаа өрөөн дотуураа бачимдан алхалснаа, цонхон дээр очиж, хуарангийн хашаанд хөгжилтэй дэрвэгэнэж байгаа бор шувуудыг хайшраг мөртөө хачирхан харав.

	— Үгүй, ийм юм байж болшгүй гэж өөртөө хэлээд, би лав дэмийрч байгаа байх. Тоглоом гэдэг хүнийг хачин болгох юм гэснээ хорооны эмчийг яаралтай ирүүлэх шийдвэр өглөө.

	Хэсэг болоод, хорооны эмч, чагнуураа барьсаар ирлээ.

	— За доктор минь гэж хурандаа, царай барайлган хэлээд дөнгөж саяны болсон баймааргүй адал явдлын тухай ярьж эхлэв.

	Хурандааг яриагаа дуусгахад, эмч:

	— Хэлээ гарга! гэв.

	— Толгой чинь өвдөж, эргэж байна уу? гэж эмч асуулаа.

	— Тийм ээ, тэгж байх шиг байна гэж хурандаа итгэлгүйхэн хариуллаа.

	— Уухай, таны мэдрэл жаал муудаж дээ! гэж эмч сүрхий дүгнэж, өврөөсөө нэг хайрцаг гаргаж, дотроос нь хэдэн боодол нунтаг эм гаргаж, мэдрэл нь муудсан өвчтөндөө өгөөд:

	— Өдөрт гурван удаа, хоолны дараа уугаарай гэлээ.

	Эмчийг гарсан хойно, хурандаа сульдсан байртай явж, ширээн дээр очоод, сандалд суув. Чих нь хангинаж, толгой нь эргэж байлаа. Түүнд ажиллах хүсэл огт байсангүй. Энэ явдалд их л эвгүйцжээ. Гэртээ харьж, орондоо ороод, хэд хоног босолгүй унтах сан гэж санагдав. Хурандаа, франц сумны хонгионд суулгасан улаан саргай өөд харж, ном руу хялам хийсэнд, түүний харц гэнэт том дармалдуу үсгээр илтгэх хуудас гэж бичсэн цаасан дээр тусав.

	Хурандаа уншихгүй сэн гэж бодсон мөртөө, айсандаа зүрх нь цохилон, ширээн дээр нь үлдээсэн хачин хүсэлтийг уншиж гарлаа. Халуурсан аятай хамаг бие нь дагжиж, айн бүлтэгнэх нүдний нь харц бүтэн бүтэн мөр орхин үзэх ажээ.

	«Одоогийн миний нөхцөлд, би шинэ цэргүүдийн бай болон зогсож, цаашид чадахаа больсон учир, надад нэгэн суман хариуцуулах буюу ингэж эс болбол, хууль ёсоор бага даргад олгох сул цалин олгон, намайг цэргийн албанаас халахыг ноён хурандаа танаас наманчлан хүснэ...» гэж байв.

	— Үгүй нэг л учир байна! гэж хороон дарга хашхиран гүйж гарлаа.

	— Мануухай хаа байна? Мануухайг даруй авчир! гэж түүний дуу алсад сонстов.

	Хуаран даяар сандран хөдөллөө.

	 

	* * *

	 

	Чухам гэвэл ийм учиртай хэрэг болжээ.

	Манай гайхал цэрэг, шөнөөр сүрэл хүн дээр очиж ханцуй дээр нь бага даргын тэмдэг зүүж хадахдаа, хуаранд өөрийгөө зовоон тарчилгаж байсан этгээдийг дооглох гэснээс өөр хортой санаа огт агуулаагүй ажээ.

	Гэвч, энэ удаа хэний ч санаанд оромгүй нэг юм болжээ. Энэ нь байж болшгүй тэнэг, эвгүй аймаар боловч, юу ч гэсэн болсон зүйл нь баримттай билээ. Бага даргын тэмдгийн гайхалт хүч амьгүй сүрэл мануухайд амь оруулан, түүнд амьд хүний оюун ухаан заяасан байна. Эхлээд, мануухай маань хөлөө аяархан хөдөлгөж, дараа нь тэмдэг хадсан ханцуйт гараа өргөж, эцэст нь гүн санаа алдаж, нүдээ ирмээд, модон хүрээнээс гарч одож л дээ.

	Түүний, өнөөдөр болтол өнгөрөөсөн хуарангийн амьдралын бүх байдал, сүрлэн тархинд нь цахилгаан цахилах адил тодорч, хамаг байдаг шархаа өвдөж байгааг мануухай маань гэнэт мэдэрч, энэ бүгд нь агшин зуур алга болж, бага даргын шинэ тушаал толгойд нь бүдэг бадаг орж ирлээ. Мануухай, хуарангийн хоосон хашаагаар зоригтой өнгөрч, байранд орж даам тоглож суусан сумангийн суудал, харуулын цэрэг хоёртой гэмт хэрэг үйлдсэн байранд дайралдаж, одоо хүртэл нэг ч бага даргын загнаж үзээгүйгээр, тэднийг загнав. Мануухай, харуулын цэргийн чихийг чинь авна гэж сүрдүүлэн айхтар чанга өшиглөжээ.

	Бага даргынхаа анхны гавьяанд туйлын их сэтгэл ханасан сүрэл хүн цааш алхалж, гудамд асаж байгаа гэрэл үүдний нь жижиг шилэн цонхоор бүдэг гийгүүлсэн хоосон тасалгаа өөд шагайв. Мануухай өрөөнд орсон боловч, эсрэг хананд өлгөөтэй аймшигт зураг үзэж зовоод, ухарч гэдрэг болжээ. Энэ зураг дээр «дайсанд» буу авсан нэг цэрэг байсан тул, түүний бодолд, хуаранд өнгөрөөсөн саяхны нь аймшигт дурсгалыг сэргээсэн мөртөө, бас аз хийморийн бодол сэтгэлийг нь сэргээжээ.

	Манай баатар, олон ширээний нэгэнд сууж, агуулгын заримыг нь бидний дээр мэдэх болсон илтгэх хуудсаа, хороон даргад өгөхөөр удтал мэрийн бичжээ. Сүрлэн хүн, илтгэх хуудсаа бичээд хуарангийн уужим хашааны мухарт байгаа, хороон даргын албан өрөөний орших жаахан барилгад орж нуугджээ. Сүрлэн хүн, тэнд том модон хайрцагт ороод хурандаа дээр орохоор өглөө болтол хүлээсэн байна. Үүнээс хойш даргын өрөөнд болсон явдлыг уншигчид мэдэх билээ.

	 

	* * *

	 

	Дараа нь юу болж вэ?

	Энэ хэрэгт чөтгөрийн өөрийнх нь гар оролцсон юм чинь юу эс болж болох вэ дээ? Хуарангийн бүх байраар нарийн нэгжлэг явуулсан боловч, сүрлэн бага дарга олдсонгүй. Орон доогуур үзэж, утааны яндангаар эрж, хуучин эмээл авч үзсэн боловч, эрээд ер олсонгүй. Даргад загнуулж, муухай хөөгдсөнийхөө дараа, шийтгэл үзүүлж, дахин шинэ цэргийн бай болгон тавихаас болгоомжлоод, хуарангаар дахин орох гэж зүрхлээгүй ч байж болох юм.

	Сүрлэн бага дарга хаачсан, яасан, дүүжилж үхсэн юм уу, аль шатсан юм уу огт мэдэгдэхгүй байна.

	Юу ч гэсэн аймшигт жаахан бага дарга энэ явдлыг тэвчиж чадсангүй. Бага дарга, нимбэг шиг шарлаж, тарчлан тэнхээ алдаад намрын нэг бороотой шөнө хорооны эмнэлэг дээр үхсэн ажээ. Бага даргын үхсэн явдал, сүрэл хүний үл мэдэгдэх хувь заяаны гэмт болсон цэргийн погоноор зүй бус тоглоом хийсэн гэж цэргийн шүүхэд татагджээ. Эцэс сүүлд нь хороон дарга, өөрөө эхнэр авч энэ бүх явдлаас түүний ой тойнд зөвхөн аймаар дуртгал үлдсэн гэдээг.

	Та бүхэн хуаран нь тэгээд сүрэл хүнгүй үлдлээ гэж үү дээ? гэж асууж магадгүй. Харин тэгээгүй шүү. Энэ орчлонд сүрэл, зотон даавуу хоёр элбэг учир, цэргийн эрдэм сурахад зориулан нэг биш хэдэн арав, хэдэн зуун, тэр ч байтугай бүтэн дивиз болж чадах сүрэл хүн хийж болох билээ. Манай баатрыг алга болсон даруй, 1357 дугаар хорооны хуарангийн хашаан дахь модон хүрээнд том данхар толгойтой, урьдынхаас улам гоолиг сайхан шинэ сүрэл хүн бий болжээ. Түүнд хорооны оёдолчин, ногоон будгаар нүд, хамар зэрэг хүний нүүрний бүх эрхтнийг зурсан байна.

	Тэгээд ч хуарангийн аж ахуйн дугаарт шинэ хүн, эх орондоо хязгааргүй зүтгэсэн явдалдаа шагнал, халамж эрэлгүйгээр, нөгөө алга болсон сүрэл хүний хувь заяа, эмгэнэлт үйлийг үзсээр байгаа гэнэ билээ.


АЛТАН ХАЙРЦАГТАЙ ХҮҮХЭН

	— Та нар цагчин Асатур Трембеляныг лав мэднэ биз дээ? Тэр армян хүн шүү дээ. Тэр нь баргар хүрэн царайтай, монхор хамартай, хар нүдтэй, маш өтгөн хөмсөгтэй хүн юм. Инээхэд нь ам нь чихэндээ тултал ангайн сунаж, чих нь том дэлдэн шиг болдог билээ.

	— Асатур Трембелян өглөөнөөс үдэш хүртэл «Цейлон» гэдэг кофе цайны мухлагийн баруун буланд, ажлын ширээндээ хадагдсан юм шиг сууж, бортогонд суулгасан галт шил зүүсэн нүд нь ухархайнаасаа бүлтэрч байгаа юм аятай харагдана. Асатур хуучин цагийн дэлгэн тавьсан олон эрэг шургийг үзэж, нарийн хямсаагаар чичилнэ. Ямар цэг арзгар цагаригхан чимхэж аван түүнийгээ бензинтэй пяланд хийнэ. Бас эвхрэлдсэн өт мэт нарийхан пүрш гарган ирж шилэн хавхгийн дор тавина. За ингэсээр байгаад ямар нэг юм эвдэрхий цаг хэмлэж байгаад мэрэгч амьтан мэт дахин чаг чаг дуугарч, хувь тоолон эхлэхэд, баярласан эзэн цагаа халаасандаа дахин хийнэ.

	Баярын өдөр Асатур Трембеляны ширээ хар хулдаасан бүтээлэгтэй болж, энэ өдрүүдэд Асатур шинэ костюм цардмал захтай цамц өмсөж тогосын адил эрээн цоохор зангисга зүүж шүдээ ярзайлгасан нохойн толгой сийлсэн бариултай таяг тулаад зугаацахаар гарч өгдөг билээ. Бүдүүн тарган тэр хүн, нарийхан майга хөл дээрээ майжганан явах нь их л инээдэмтэй байдаг. Тэр нь гудамжинд хүн биш, ямар нэгэн амьд дүүжин яваа мэт билээ. Асатур бүх хотоор хэсэж, тэр ч байтугай хотын захын айл амьтнаар явж, эцэж цуцахдаа аль дайралдсан газрын киноны харанхуй байранд ордог байв. Асатур, кофе цайны мухлагаар хэсэх дургүй аж. Түүнд ажилгүйчүүдийн хоосон яриа, утаа манарсан мухлагт тоглож байгаа хүмүүсийн ясан тоглоомын чимээ зэрэг нь маш эвгүй санагдаж аргагүйн эрхэнд л цаг нөхцөөхөөр тийм газарт ордог байжээ. Асатур кинонд хамгийн дуртай бөгөөд Гарри Пилийн, хурдалж яваа галт тэрэгний вагоны дээвэр дээр үсрэн гарч байгаа юм уу, эсвэл Лаурела, Харди нарын торттой байлдаж хотын гудамжийг цөцгийгөөр дүүргэж байгааг маш тааламжтай хардаг билээ. Түүнийг киноноос гарахад шөнө болчихсон байдаг байв. Асатур Трембелян цахилгаан чийдэнгийн гэрэлд сарьсан багваахай мэт бүртэлзэн явж гэрийн зүг сэтгэл хангалуун одох бөлгөө. Гэртээ ирж хойшоо харсан давчуу өрөөндөө орж, спиртээр галладаг нимгэн төмөр зуухан дээрээ цай бэлтгээд, дараа нь хананаас сувд шигтгээтэй чихтэй мандолин хөгжмөө авч «Багдадын халиф» гэдэг хөгжмийн зохиолын удиртгал нимгэн хуванцраар цохин дуугаргаж эхэлнэ. Асатур Трембелян зугаатайгаар тоглон, уянгат аялгууг өөрөө ч мэдэлгүй аяархан аялж эхэлдэг юм. Манай даяанчийн жижигхэн тасалгаанд сэвэлзэх бүлээн салхи орох мэт нойр нь хүрч нүд нь анилдаж, баяр хөөрийнх нь сүүлчийн хувь өнгөрдөг билээ. Асатур хөнжилдөө орж, монхор хамраа хатуу жинтүүндээ наан, амаа ангайлган гүн нойронд дарагддаг юм. Заримдаа мань хүн эс зүүдлэх боловч, хааяа зүүдний нь оронд урт үс тавьсан, хуучин цагаа засуулахаар авч ирсэн хүнтэй ярилцаж бас өөрийн нь талийгаач эцэг цагаан морь унаж явааг харж, түүний хойноос давхихад, эцэг нь өрөвтас шувуу болон хувирч, хошуугаа ангайлган, түүнийг залгихыг завдах мэт юм үзэж зүүдэлдэг байв.

	Тэгээд л ажлын өдөр дахин эхэлж, Асатур Трембелян «Цейлон» мухлагтаа өөрийнхөө жижиг ширээн дээр бөгтийн суух бөлгөө! Тэр, нүдэндээ бортогонд суулгасан галт шил зүүсэн, аймшигт толгойгоо алгуураар хөдөлгөж цагны хавхаг нээж, зогсчихсон эрэг шургуудыг нь хөдөлгөж эхэлдэг юм.

	 

	* * *

	 

	Хотын захад чулуун гүүрэн доогуур урссан өтгөн булингар устай сувгийн цаадах уужим талбайд хаврын яармаг байдаг. Энд тоо томшгүй олон, гайхамшигт зүйлтэй асар майхан бий. Тухайлбал энд байшин барилгын нүүр цирк, буудлагын гэр, араатан ангийн нүүдлийн үзэсгэлэн, шаазан, домбо, зэвтэй гар буутай хямдхан хонжворт тоглоом, эгзэгтэй гэрэл зургууд, умбертын үхэл үзүүлсэн тосон хүүхэлдэйнүүд, Ландрюгийн цаазлуулж байгаа хүүхдийн яслид Есүсийн мэндэлж байгаа зэргийг үзүүлсэн есөн шидийн юм байдаг ажээ. Шарман хөгжим тоглох чимээ, бууны дуу, бие биеэ дуудах чимээ, хөгжмийн дуутай холилдон сонсогдоно. Яармагийн толгой эргэм шуугиан дунд, гартаа хугархай боов барин зогсож байгаа хүүхдүүд, чихэндээ ягаан хуван ээмэгтэй зарц авгайчуул, малгайгаа дунхайтал дарж өмссөн дэмий л хэсэж яваа залхуучууд үзэгдэнэ. Мэхчин гохчин, илбэчид сөөнгө дуугаар:

	— Профессор Мория Жим, үг ярьдаг гавлын ясны нууц!

	— Ертөнцийн ер бусын тоглоом! Сингапураас ирсэн хоёр толгойтой хүүхэд!

	— Могой биетэй, эмэгтэй хүний толгойтой! Асуусан бүхэнд хариулдаг бас дуу дуулж ярьдаг!

	— Дэлхийн хамгийн том гүмбараа матар! Толгойноос сүүл хүртлээ арван дөрвөн метр! Сүүлээс толгой хүртэл арван нэгэн метр! Бүгд хорин таван метр! гэх мэтээр хашхиралдана.

	Ийм сонин хачин юманд хүмүүсийн хорхой улам хүрнэ. Бахардан цочиж айсан хүмүүс асрын уранхай даавуу туурганы цаана байгаа энэхүү сонин бөгөөд ертөнцийн учир нь олдохгүй тохиолдлыг үзэхээр явцгаана.

	Асатур Трембелян үймээн дундуур нойрмог юм шиг гэлдрэхэд түүний чих нь шуугин, нүд нь зүүдлээд босож яваа хүний нүд шиг гөлрөн харсан байв. Ногоон баганатай асрын нэгний нь орох хаалганы өмнө зогсож, эмэгтэй хүний задгай үстэй толгойн дүрсний дор:

	 

	МУЗЕУМ ТАНАГРА

	 

	Урьд өмнө үзэгдээгүй сонин явдал!

	Ямар ч илбийн арга хэрэглээгүй.

	Бомбейд далай ламын бунханд 40 хоног хэвтсэн Лили авгай биеэрээ байна.

	 

	гэж том цагаан үсгээр бичсэн хаягийг уншив.

	— Орох уу, болих уу? Майхны баганан дээр болхидуу зурсан эмэгтэй хүний толгой салхинд хөдлөх нь ор! гэж урьж байгаа юм шиг аж. Асатур Трембелян шажигнасан шатаар өгсөж, улаан билет аваад, туурганы харанхуйвтар зайвчаар дотогш орж очлоо. Тэр хэдэн агшинд бараг тэмтрэх шахам явсанд эцэст нь түүний нүдний өмнө гайхамшигт сонин юм гэнэт бий болов. Алтан өнгөөр өнгөлсөн өндөр модон хайрцагт нүд нь аниастай, уруул нь будаастай нүцгэн шахам хүүхэн хэвтэж байв. Түүний будагт цайж зэвхийсэн нүүр нь багт наадмын будмал багийг санагдуулж, өргөн мөр нь нимгэн алчуураар хучигдсан тул зөөлөн цагаан бие нь нэвт харагдана. Энэхүү амьд хүүхэлдэй хүндээр амьсгалж, пүүсүү торгон хөхөвч дороос хөхний нь жимс адил товч алгуурхан хөдөлнө. Эмэгтэй хөдөлгөөнгүй хэвтэж, задгай шаргал үс нь хоёр гарыг нь хучиж чандмал ягаан хилэн хос шаахай түүний биеийн сунан хэвтсэн хайрцгийн хөл хэсэгт тулжээ.

	Гайхсандаа мэл хөхөрчихсөн ямар нэг гайхамшигт сэтгэгдэлд эзлэгдсэн хүмүүс алтан хайрцгийг алгуураар тойрцгооно. Тэдний харц майханд цорын ганц үзэгдэл болсон, нойрсон байгаа гуа хүүхнээс үл сална. Асатур Трембеляны нүүр анх удаа халуу оргин улайж, хамар нь сарталзан нүд нь харанхуйлна. Хайрцагтай хүүхний нүцгэн бие түүнд сэтгэлийн зовуурьтай тавгүй байдлыг үүсгэн, түүний хамаг биеийн эд эс бүхнийг хайлуулж байгаа мэт хурц сэтгэгдлийг төрүүлэв. Түүний энэхэн хооронд оч адил үүссэн тачаалтайгаа тэмцэж, алмайран зогсож байх зуур урт шар дээлтэй хурц улаан малгайтай хүн гараа янзтайхан өргөж тайлбарлаж эхэлсэн нь:

	— Хүндэт ноёд оо! Та нарын өмнө хэдэн жилийн тэртээ донсолгом түүхээ сонинд дэлгэрэнгүй бичүүлсэн, Мадейр дахь абиссинийн төлөөний хүний гэргий, дэлхий дахинд алдартай Лили авгай гэгч байна. Лили авгай Сахарын цөлийг хөсгөөр гаталж явтал нь нэгэн баян бүрд дээр дээрэмчид халдаж, түүний бие хамгаалагчдыг зэрлэгээр алж, харин өөрийг нь олзлоод, Бомбей хотын аюулт төлөгч, зурхайч, ид шидэт Далай Ламд хоёр сая лирстерленгээр худалдсан гэдгийг та нар санаж байгаа биз дээ. Абиссинийн эрхэмсэг төлөөний хүн алга болсон эхнэрийнхээ хойноос мөрдөн хөөлгөсөн боловч, мөрдөгчид нь тайфун салхинд дайрагдаж хамгийн эмгэнэлт үхлээр үхэцгээсэн бололтой. Тэр үед амьтныг тэтгэгч гэж нэрд гарсан Лорд Базилико Фунта гэгч үүнийг сонирхож сайн дурын отрядын туслалцаатайгаар Бомбейн асгат өндөр уулын завсарт байгаа Далай Ламын давагдашгүй агуйд нэвтрэн орж чадсан гэдэг. Базилико Фунта амь тэмцэн агуйд нэвтрэн орж аюулт төлөгчийн толгойг аваад, гэмгүй тамлагдагчийг аврахаар газар доорх бунх руу нэвтэрсэн юм. Лус савдгуудтай хийсэн удаан хугацааны ширүүн тэмцлийн сүүлд алдарт, амьтныг тэтгэгч маань Лили авгайн дөч хоногийн турш, Египетийн хатаамал хүн шиг хэвтсэн алтан шарилд амжилттай хүрчээ. Эцэст хөөрхий хүүхнийг дээш гаргаж Европт авчирсан боловч, одоо болтол өөрийн ухаангүй хүнд байдалтай хэвээр байна.

	Хүндэт ноёд оо! Та нарын үзэж байгаа ер бусын хүүхэн бол түүнийг хулгайлсан илбэчийн илбэдсэний хүчээр удаан хугацааны сэршгүй нойронд дарагджээ. Дэлхийн хамгийн алдартай эмч нар, профессорууд түүнийг сэрээхийн тулд бүхнийг хийсэн боловч ямар ч тус болсонгүй нь харамсалтай. Лили авгай эрүүл мэнддээ ямар ч гэм зэмгүйгээр таван жил гаруй унтаж байгаа юм. Түүний цусны эргэлт, судасны гүйдэл нь яг зөв хэвээрээ. Үүнд, хэн боловч эргэлзэж болох боловч ямар ч худал буруу зүйлгүй болно. Хүндэт ноёд минь! Морилон орж, түүний зүрхний цохилтыг үзэхийг гуйя гэв.

	Час улаан малгайтай хүн, хүүхний мөрийг хучиж байсан алчуурын нимгэн захнаас нь татаж задлав. Гүн бодолд дарагдан бадайрчихсан хүмүүс хөөрхий эмэгтэйг харж, зогссон газраасаа үл хөдөлнө. Энэ эмэгтэйн ер бусын түүх нь тэдний чихэнд бас л сонсогдсоор бөгөөд, дүрэлзсэн бодохуй нь аюулт илбэч Далай Ламын алсын агуйг санагдуулна.

	Нөгөө улаан малгайтай хүн хайрцагтай хүүхний цээжинд гараа хүргэж дахин

	— Ноёд оо, битгий айгтун! Лили авгайн зүрх хэрхэн цохилж байгааг хэн ч гэсэн өөрийн гараар шалгаж болно! гэж урина. Цугларагсад хөдөлцгөөв. Цугларагчид ухаан орцгоож нэг нэгээрээ цувран, хайрцагтай хүүхэн дээр тонгойцгооно. Тэд гараа сунгаж, хөлстэй алгаа унтаж байгаа илбийн хүүхний цээжин дээр тавьж үзэцгээнэ.

	— Стоян цохилж байна уу? гэж хэн нэг нь асуухад

	— Цохилж байна, яг л амьд хүнийх шиг гэж нөгөө нь хариулна.

	Асатур Трембелян тавгүй сэтгэлээ дарж ядсаар мөн л Лили авгайд ойртоно. Хайрцаг дотор бүртэлзэх мэт байгаа хүүхний гоолиг бие рүү тонгойход нь жигтэйхэн үнэр ханхийлээ. Асатурын хуруу, хүүхний цагаан гантиг мэт биед хүрч, тэгсээр пүүсүү торгон хөхөвчинд наалдлаа. Бие нь халуу оргин дагжиж ухаан нь балардаж, амьсгаа нь бөглөрөн, шалдан шахам хүүхэн рүү үсрэн орж зулгааж хазах юм сан гэсэн тэнэг бодол түүний манарсан тархинд орж ирэв...

	— Энэ юу гэгч вэ? Сэтгэлийн зэргэлгээ арилж энэхэн агшны зол заяа түүний гараас сугаран алга болов. Энэхэн зуур буурал сахалтай, тос болсон саравчтай малгайтай, уранхай дээлтэй ямар нэгэн сандарсан хүн майханд дүүлж орж ирэв. Түүний том бөгөөд цочирдсон бие нь хамаг майхныг эзэлсэн юм шиг болж, тойрон байгсад цөмөөрөө одой хүмүүс шиг жижигхэн мэт болцгоолоо. Тэр том хүн шууд шар дээлтэй нөгөө хүнд хүрч багалзуурдаад хэдэнтээ хацар дээр нь алгадав. Шар дээлтэй хүний царай нь зэвхийрч, час улаан малгай нь ар шилэн дээрээ инээдэмтэйгээр өлгөгдөв.

	Цугларагсад олон энэхүү шинэ тохиолдолд улам ч бахардав. Юу болж байгааг хэн ч мэдсэнгүй. Асатур Трембелян могойд хатгуулсан лугаа адил хайрцгаас огло үсрэн зайлж майхны бүдүүн баганад наалдав.

	Буурал сахалтай хүн,

	— Золиг чамайг! Би чамд охиноо яармагт тавьж үзэсгэлэн болгож байг гэж өгсөн гэж чи санаа юу? Мэхчин минь! Ичихгүй байна уу? Чамайг гянданд өгнө дөө, мэдэж байна уу, чи? гэж хашхичив.

	Ингэмэгц «абиссинийн төлөөний хүний эхнэр» тийш давхийн өрөөсөн чихнээс нь угзран алтан хайрцгаас суга татав.

	Эмэгтэй нүдээ нээж сэрлээ. Задарч сэглийсэн үстэй, уурласнаас царай нь эвгүй болсон шалдан хүүхэн, мөрдөгчийн багир том савраас мултран гудамжны банзал хүүхний сөөнгө хоолойгоор 

	— Эндээс арил. Мангуу золиг! Өөрийнхөө талхыг юу чадна, түүгээрээ л олдог шүү дээ гэж хашхирна.

	— Юу уу? Арил гэнэ үү? гэж эцэг нь улам уурлан нүүр нь аймаар болж, өөрийн охиноо даавуу хананд шахаж, — Арил гэнэ үү? гэж давтан хашхичив.

	Майхан хүлхгэнэн хөдөлнө. Шар хувцастай хүн арай ядан ухаан ороход, гарт нь хаанаас ч юм хүнд, том царил баригдав. Тэр хүн салгалсаар, саравчтай малгайтай хүнд ойртож, царилаараа толгой руу нь буулгав.

	Хавийн хүмүүс шуугилдав. Гайхамшигт үзвэрийн төөрөгдөл ийнхүү цусаар бялхжээ. Аргагүй л санаснаас аюултай юм боллоо. Цагдан сэргийлэх ч ирж юун будилаан болов? гээд л эхлэх нь тэр.

	Хоёр цагдааг хойноос дагуулсан, шар хувцастай хүн олноос тасран гарав. Түүний дэргэд цустай нүүрээ эмээн тэмтэрсэн шархтан хүн явна. Хоёр эрэгтэй хүний араас алтан хайрцгаас гарсан хүүхэн хуучивтар ногоон плать өмсөж явна. Одоо харахад хамгийн жирийн хүүхэн харагдана.

	Хэдэн цагийн дараа майхны бууринд дөрвөн буланд нь цагаан гадас шаалттай тэвхийж харласан нүцгэн газар үлдсэн байж билээ.

	 

	* * *

	 

	Асатур Трембелян энэ үдэш мандолинаа дарсангүй. Орондоо орж, авдраа ширтэн байхад «Өөрийнхөө талхыг юу чадна, түүгээрээ олдог шүү дээ» гэсэн хүйтэн үг, гоожуураар урсаж байгаа борооны шожигносон ус дуслах мэт түүний толгой тархинд элдэв юм орж ирнэ.

	Асатур тэгсээр угтчихжээ. Түүний зүүдэнд алтан хайрцаг үзэгдэв. Жирийн амьд нүцгэн хүүхэлдэй, шар хувцастай хүн, цустай нүүртэй хүн, саравчин малгайтай аймаар хүн үзэгдэж эхэллээ. Эдгээр ць цөм яг л цагны цагариг шиг ямар нэгэн том арзайсан цагариг болж байх шиг болоод бүрэлзэн алга болов.

	 

	1933 он 

	 

	Г. Амар орчуулав.



	




	ГАЛТ ТЭРЭГ

	Өтгөн цагаан уур манан бүрхүүлсээр галт тэрэг уухилна. Тэр хэдхэн минут өнгөрмөгц алсад гялалзан харагдагч төмөр замаар хурдлан одох ажээ. Бороо үе үе шивэрч, утааны үнэр ханхалж, ачаатай бяцхан тэрэг түрсэн зөөгчдийн хашхиралдах сонстоно. Вагоны цонхоор инээвхийлсэн хүмүүсийн толгой айсан маягтай цухалзана. Тэдний нулимс гүйсэн нүд, хайшраг гөлгөнөнө. Зорчигсод, үдэж байгаа хүмүүс бие биеэ ойлголцоогүй юм шиг:

	— Захидал олон бичиж байгаарай, дуулав уу?

	— Очих мөртөө цахилгаан явуулаарай!

	— За за, та ч бас өөрийнхөө тухай мэдэгдээрэй! Би бүр тодорхой мэдээ хүлээж байна шүү гэх мэт гол төлөв адилхан үгсийг давтан хэлж салах ёс гүйцэтгэнэ.

	Уруулаа айхтар гэгч будаж, үсээ будсан залуу эхнэр, буудлын талбай дээр зогсож байсан нөхөртөө:

	— Их битгий ядраарай, эрт унтаж байхыг бодоорой! Бурхан минь, би чамайгаа ганцаарыг нь орхихдоо зовж байна. Чи минь миний эзгүйд биеэ яаж тордож байх билээ гэж санаашран зөвлөнө. 

	Тэгэхэд сэтгэл догдолсон нөхөр нь баяртай инээмсэглэн өөрийн хайрт эхнэрийг тайтгаруулан:

	— Чи битгий сэтгэл зов! Харин өөрийнхөө биеийг л сайн мэдэж яв! гэж хариулна.

	— Хайрт минь чи нэг шил ша-нуар, нэг хайрцаг герлен авахаа мартав аа! Хэрэв чамд мөнгө үлдвэл бас нэг торгон цамц аваарай! Бухарестад торгон эд маш хямд гэж ярилцах юм.

	— Мөнгөнийхөө хувийг л хайж байгаарай ойлгов уу? Мөнгөнийхөө баримтыг алдчихав аа!

	— Та надад хэчнээн их тус хүргэлээ дээ. Таны сайхан зочилсны ачийг хэзээ ч хариулж чадахгүй байх гэж би бодох юм даа.

	— Гэрээ битгий эзгүй орхиорой! Жимстэй лааз бас сайн таглаж байгаарай!

	— Весад мэнд хүргээрэй, ажил төрлийн талаар сэтгэл бүү зовоорой гэж хэлээрэй. Сайд тэмдэглэж авсан. Мөдхөн тушаал гарна гэж хэлээрэй.

	— Марин сагсаа аль! Сагс чинь хаа байна? гэж ярилцана.

	Захиа занаа сургамж болсон энэ үймээн дунд, салах ёс гүйцэтгэхээр сунгаж байгаа эелдЭг гаруудын дунд үнэхээр сэтгэл догдлуулам нэг юм байх шиг. Эдгээр зорчигсдын заРим нь хэд хоногоор, зарим нь сар, жилээр явж байгаа боловч тэд цөм л ямар нэг гүн нойронд үзэхийн адил талбайд зогсож байгаа ойр дотнын улсаас үүрд холдож яваа юм шиг байв. Үйлчлэгч галт тэрэгний цонхны дэргэдүүр өнгөрч хаалгыг нь хаана. Гэтэл галт тэрэгний сүүлчийн дохио дуугарч хүмүүсийн яриаг тасаллаа.

	Яах аргагүй салж одох цаг болж хүн бүрийн царайд зовуурьтай инээмсэглэл тодорно.

	— За сайн яваарай! Сайн суугаарай!

	— Эрүүл энхийг хүсье!

	— Захиа харж байна шүү!

	— Би ч бас л харж байх болно!

	— Бэлээн бэлэн! гэж хүмүүсийн хашхиралдах сонстоно.

	Ямар нэг огцом шүгэл төмөр замын энэ сонин үймээнийг эцэс болголоо. Бух тэрэг амьтны хүрээлэнд байдаг араатан шиг хүрчигнэж, вагоны тэнхлэгүүд хяхнасаар галт тэрэг төмөр зам даган алгуур хөдөллөө. Үдэгчийн дундаас нэрэлхүү маягийн нэг хүн өврөөсөө том дөрвөлжин шоколад гаргаж вагоны онгорхой цонхнуудын нэг рүү чулуудчихлаа. Энэ үед үдэгчийн барьсан жижигхэн алчуурууд дэрвэлзэж, хэнд ч үл ойлгогдох ганц нэг үг хааяа сонстоно. Зорчигчдын царай утаа уурын цаана халхлагдаж танигдахаа болилоо.

	Галт тэрэг хөдөлсөөр сүүлчийн вагоны мөргөх ангийн тавгууд харагдахгүй болж төдхөн төмөр зам хоосон болж үдэгчдийн бяцхан алчуурууд эрвээхэй адил сэрчигнэн дэрвэлзсээр хоцорлоо.

	 

	* * *

	 

	Үдэгчийг буудлаас явах гэж үймэлдэж байхад галт тэргэн доторх хүмүүс ямар нэг огт өөр ертөнцөд орж ирсэн байлаа. Тэд тэр дороо танилцахын хамт бие биеэ зуун жилийн турш хамт байсан сайн нөхөд шиг дотночлон хүндэлж байлаа. Өрөө бүрийн зорчигсод тус тусдаа айл гэр мэт болж өөд өөдөөсөө харан сууж, бие биеийнхээ хаашаа яваа, юу хийдэг зэргийг асууж хэнтэй хамаатай болон, бүр үгэнд дуртай нэг нь нөгөөгөөрөө нарийн юмыг нь ч яриулахад хүрч байв.

	Нөхрийнхөө эрүүл мэндийн төлөө зовоод байсан будмал үстэй эхнэр маань вагоны гудамд, хайрцгаасаа суга үсэрч гарсан пүршит чөтгөр шиг гэнэт дайралдсан хуучин танилтайгаа хөгжилтэй ярилцана. Танил нь: 

	— Занго надтай чамайг хамт явна гэж мэдээгүй байгаа гэхэд:

	— Тэр чинь ийм юмыг санаж сэтгэхгүй л дээ гэж санаа амар хариулаад янжуурын жижигхэн арьсан савнаас тамхи гаргаж татлаа.

	Энэ өрөөнд гэрлээгүй тэр эр эм хоёрын эсрэг талд найман суудалд дүүрэн хүмүүс суужээ. Түүнд нь гутал дээр өмсдөг өмдтэй замын худалдаачин, ногоон цамцтай хүүхэн, нохой бөөс шиг бяцхан хар эмгэн, Дели-Орман дахь усны хангамжийн тухай ихэд амтархан ярилцаж яваа тэтгэвэр авагч хоёр өвгөн, ажлынхаа цамцан дээр мөнгөлөг Микки Маус хатгасан багш эмэгтэй, өөрийнхөө эмийн зардаг ус унагаах эмд хордож толгойгоо гайгаар халзан болсон юм шиг халзан толгойтой эмийн сангийн эрхлэгч хамгийн сүүлд нь цовоо сэргэлэн царайнд нь бусдыгаа захирах байдал илэрхий.

	Одоо ч гэсэн энэ өрөөний захирагчийн үүргийг гүйцэтгэж байгаа юм шиг хэдий настай нь тодорхойгүй нэг сонин эрхэм байлаа. Нөгөө сонин эрхэм маань ногоон цамцтай хүүхэнд хандаж:

	— Хүүхээн, наад жимстэй шилээ өөр газар тавь, таны тавьснаар бол наадах чинь унаад таны хувцсыг муухай болгочихно гэж сургамжлан хэллээ. 

	Тэр хүүхэн түүний эрхшээлд орсон юм шиг жимстэй шилээ авч ачааны тавиур тор дээр байсан сагсныхаа дэргэд тавилаа.

	Гэвч тэр жигтэй эрхэмд юм бүхэн эмх журамтай болоогүй мэт, эмгэнд хандаж:

	— Эмээ та миний суудалд суу! Би таны тэнд сууя, эс тэгвэл та цонхны дэргэд салхи цохиулчхаж магадгүй гэв.

	Тэгэхэд тэр эмгэн хамт яваа эелдэг хүнийхээ эмхлэн журамлахыг аялдан дагалаа. Харин мань зорчигч цонхны дэргэд тохилог гэгч суучхаад цонхоор юм харж явснаа кондукторын албархуу дуугаар:

	— Гурван минут болоод бид Капиновод очно гэж урьдчилан мэдэгдлээ.

	— Яалаа гэж, бид одоо Капиновод хүрлээ гэж үү? Миний бодоход одоо Дафиновод очно байх гэж худалдаач сөргөн хэллээ.

	— Үгүй, та надаас станцуудын тухай асууж байгаа биз дээ! Дафиново чинь Капиновагаас цааш байдаг юм. Дараа нь Лешници, цааш нь Чесница байдаг юм. Би энэ замыг таван хуруу шигээ мэддэг юм гэж эрс эсэргүүцэн хэллээ.

	Үнэхээр гурван минут болоод галт тэрэг Капиновад зогслоо. Тэгэхэд нөгөө сонин эрхэм маань өрөөнөөсөө гүйн гараад дөнгөж явах дохио өгөх үед л үлгэрт гардаг ямар нэг баялгийн тэнгэр шиг маш их хуушуур, котлет авсаар буцаж ирлээ.

	Тэр байрандаа суугаад, тос болсон боодлыг задалж өчүүхэн ч харамлаж нарийлахгүйн тэмдэг болгон бүхнийг толгой дараалан дайлж эхэллээ.

	— Та нар котлет идээч! Замд хоол идэх дур хүрдэг юм шүү. Хэн дуртай нь хуушуур аваад байгаарай! 

	Зорчигсод дараалан, гараа сунгаж, тэдэнд өгсөн зуушинд ичингүйрч хүрээд талархлаа илэрхийлж байлаа.

	Зөвхөн эмийн сангийн эрхлэгч ямар нэг буруу хэрэг хийсэн юм шиг гөлөлзөн инээмсэглэж, нийтийн энэ будаалгад оролцохоос татгалзлаа.

	Тэр баярлалаа гээд тодруулан би ходоодны шарх өвчтэй юм. Эмч намайг ийм хоол идэхийг хорьсон юм гэж хэллээ. Тэгэхэд нөгөө захирагч маань

	— Яадаг юм бэ? Шарх ч шарх л биз! гэж түүнийг тайтгаруулан, — Хараач! Хэчнээн сайхан шарсан котлет вэ? гэж хэллээ.

	— Үгүй, баярлалаа гэж эмийн сангийн эрхлэгч эрс татгалзан, — Би эмнэлгийн хоол ундыг нарийн тохируулж иддэг юм гэв.

	— Та тэгвэл хуушуур идээч! Цэвэр тосонд хайрсан юм шүү!

	— Гуйя та нар болиоч, сэтгэл бүү зов! Би хоол идэх сэн гээгүй байна.

	— А тэгвэл өөр хэрэг. Хэрэв та хоол идэх дургүй байгаа юм бол би албадахгүй шүү, гэхдээ та тоогүй гэж бодох вий, нээрэн шүү. 

	Хэсэг нам гүм болоход зорчигсод идэх юмаа зажлан амтархан залгиж байлаа. Харин эмгэн хатуу котлетыг, хөдөлсөн муу шүдээрээ хичээнгүйлэн эмтчээд ер даахгүй ажээ. Тэтгэвэр авагч хоёр өвгөн маань ч Дели-Орманы усны хангамжийн тухай яриагаа зогсчээ. Учир нь тэдний аманд дүүрэн юм чихээстэй байлаа.

	Гэнэт нөгөө сонин зорчигч маань хоолоо идэхийн хамт надад тан шиг ходоодны шархтай нэг найз байсан юм гээд ярьж эхэллээ. Түүний ходоод зүсэм талх бариад авмагц л өвддөг байсан юм. Тэр тэгээд агшаасан будаа ч иддэг байсан. Европын янз янзын рашаан уусан боловч ямар ч тус болоогүй. Ингэж өдөр жил өнгөрөөсөөр аргагүй үхэхийнхээ даваан дээр надтай гудамжинд уулзахад нь би таниагүй юм шүү. Тэгээд би түүнд «чи найз Христо минь мөн үү, биш үү?» гэхэд тэр «би мөн» баян Георгий минь! Би өнөө маргаашгүй Гамбургт очиж нэг алдартай профессороор шархаа эмчлүүлэх гэж байгаа гэж билээ. Тэгээд тэр маань Гамбургт сар хэртэй болоод эв эрүүл буцаж ирсэн юм. Шилэн хүзүүн дээр нь зүүгээр хатгаад цус авсан гэнэ билээ. Би тэгээд түүнд «Христо чи яаж утсан чинээ улаан амиа аврав» гэхэд тэр «хайрт Георгий минь, тэр чинь их амархан байж. Би Германд очоод цөцгийгөөр л эмчлүүллээ» гэхэд нь би «Цөцгийгөөр өө?» гэж асуувал тэр «үнэхээр цөцгийгөөр эмчлүүллээ» гэж хариулж билээ. Тэгээд тэр ярихдаа; Би Гамбургт нэг профессорт очлоо. Тэр намайг маш анхааралтай үзээд хоол идэх болгоныхоо өмнө хундага архи ууж бай! Болгараар дахин шүү дээ! гэж хэллээ. Тэгэхэд эхлээд би мөн л чам шиг нүдээ бүлтийлгэн гайхаж түүнээс "архиар эмчлэх гэж үү?" гэж асуусан. Тийм ээ, гээд тэр эхний өдөр нэг хундага, дараа өдөр хоёр хундага гэх мэт таван өдөр болоод хоол болгоныхоо өмнө таван хундага архи уу гэсэн, тэгээд би эмчлүүлж эхэллээ. чи үнэмшвэл үнэмш байвал бай хоёр дахь долоо хоногоосоо л бие минь дээрдэж эхэллээ. Одоо би цавчсан мах поваарьтай иддэг бас, дарс уудаг, ер нь л бие эв эрүүл гэж ярьсан билээ гэж ярилаа. 

	Тэгэхэд багш эмэгтэй иймэрхүү юм бүү ярь гэж эрээ цээргүй хэлээд, энэ бол хүүхдийн хий хоосон бодол. Бас архи ууж шарх эмчлэх гэнэ ээ! Та ийм ичгэвтэр юм ярихаа боль! гэж хэлэхэд котлетын эзэн нөгөө эрхэм маань

	— Та намайг худал хэлж байна гэж бод оо юу? гээд өөрийн үгэнд итгэхгүй байгаа эмэгтэйд шар нь хөөрч, биеэ өмгөөлөн, — Хэрэв таны танил Гамбургт байвал тэнд тийм тийм профессор байдаг уу гэж захидлаар асуу л даа! Би маркийн нь үнийг төлье гэж хэллээ.

	Багш эмэгтэй түүнийг эсэргүүцэн:

	— Юу гэж асуух юм бэ? Харин би танд таны бүснээс татаад архины өчүүхэн дусал ч хүний махбодод хор адил үйлчилдгийг үзүүлээд өгөх мянган профессорыг зааж өгч болно гэв.

	Эмийн сангийн эрхлэгч өөрийн ээлжид архин эмнэлгийг хамгаалагч тэр хүнийг ямар нэг зальтай аргаар мухардуулах гээд

	— Таны найз хэдэн настай вэ? гэлээ.

	— Танд юу гэж хэлэх вэ дээ гэж нөгөө эрхмийн маань царай чавга шиг улайж, хавчганаснаа: — Миний тэр нөхөр хэдэн жилийн өмнө нас барсан юм гэлээ.

	— Тэгээд тэр чинь үхсэн юм бол та түүнийг юунд жишээ болгосон юм бэ? гэж багш эмэгтэй ууртай гэгч хэллээ.

	— Хүлээ л дээ! хүүхээн! Би ярьж дуусаагүй байна шүү дээ гэж захирагч маань амьсгаадан, — Миний найз шархнаас биш согтуурч яваад үхсэн юм, ойлгов уу? Тэр маань таван хундага уухын оронд нэмэн нэмж уусаар архинд орчихсон юм. Үүний буруу нь зөвхөн түүний биеэ барьж чадаагүйд л байгаа юм. Хэрэв тэр биеэ барьж журмыг сахисан бол одоо ч гэсэн амьд л байх юм...

	 

	* * *

	 

	Вагон доторх хүмүүс замын уртад уйтгарлан зүдэрнэ. Тэд зүүрмэглэж хурхирснаа тонгосхийн хамраараа юм цохиод цочин сэрээд, дахин нүдээ анин албын хүчээр унтахыг оролдоно.

	Зөвхөн нөгөө сонин эрхэм л эцэж цуцахыг мэдэхгүй, буудал болгон дээр вагоноос гүйн гарна. Тэр яагаад ч цадашгүй өлсгөлөн ходоодтой юм шиг дандаа усан үзэм, лийр дундаа нүхтэй талх авч идэж нимбэг жимсний шүүс уун, самар цөмж өрөөний цонхоор гадагш харуулдана.

	Шөнө болж гүн харанхуй нөмөрч намрын байгалийг харанхуйлаагүй цагт талаар мод жирэлзэн өнгөрч том од урган гарч ирээд цавчим хад дээрээс унах мэт болж нэг газар голын ус, нэг газар гацаа суурин үзэгдсээр замын байдал үргэлжилнэ.

	Тэгэхэд вагон гүүрээр гарах нь аймаар сүртэй ба бух тэрэг цангинан дуугарч пуужин шиг улаан оч хаялан, өрөөнүүдийн хийн дэнлүүнүүдийн дөрвөлжин шар гэрэл улалзаж бух галт тэрэг өөрийнхөө хамт үсээ будсан эхнэр, эмгэн, тэнүүлч, худалдаачин, багш эмэгтэй, эмийн сангийн эрхлэгч, жигтэй эрхмийг авч хаашаа юм живэх адил одно.

	 


БУДИЛААНТАЙ ХЭРЭГ

	Майн нэгэн болохоос хэдэн долоо хоногийн өмнө манай төрийн албан байгууллагуудын нэгэнд энэхүү яв дал үүсэн гарсан юм.

	Нэгэн өглөө орлогч дарга Пенчев жинхэнэ дарга Генчевтээ илтгэл тавихаар орж, бичгийн ширээний нь өмнө ёсорхуу мэхэлзэн хавтаснаасаа элдэв бичиг баримт, гарын үсэг зуруулах цохолт хийлгэхээр гаргаж эхэллээ. Ажил нь ч зэгсэн бүтэмжтэй байв. Генчев дарга нүднийхээ шилний цаанаас баримт бичиг бүхнийг анхааралтай цохолт хийж гарын үсгээ маяглуулан зурж орлогч дарга Пенчев байн байн сэмхэн эвшээлгэж, бэхийн даралтаар бэхийг нь дарна. Гэвч албан ажлын явцад заримдаа ноцтой будилаантай явдал тохиолддог билээ. Орлогч дарга Пенчев, Генчев даргадаа мужийн түшмэл Гервасий Зехтинковаас амралтын чөлөө гуйсан өргөдлийг барих энэхэн үед тийм л нэг явдал тохиолдлоо.

	Энэ өргөдөлд эхлээд үзэхэд гоц гойд юм байсангүй. Тэр түшмэл энэ хүнд мэс засал хийх хэрэгтэй болоод байна гэсэн орон нутгийн эмчийн чөлөөний хуудас хавсарган, олгохыг гуйсан аж. Өвчний учраас амралтын чөлөө, одоо болтол ажил төрөл нь ёсоороо байсан болохоор өвдсөн түшмэл, өргөдөл дэврээ сүлдэт марк наах нэгэн өчүүхэн ёс төдий зүйлийг хийхээ мартаагүй бол мэс заслын ширээн дээр сэтгэл амар хэвтэж болох байжээ. Энэ сандрал түүний мэс заслын хутганаас айсан сэтгэл санааны онцгой байдлаас болсон байлаа ч гэсэн бид энэ үед сэтгэхүйн зүйг задлан шинжлэх ажлаар хөөцөлдөх нь бус, яг батлагдсан албан ёсны дүрэм горим журмын тухай ярьж байгаа шүү дээ. Эндээ гэхэд үнэн хэрэг дээрээ сүлдтэй маркгүй өргөдөл яаж хүчинтэй байх вэ дээ? Энэ бол бүр өргөдөл ч биш, энгийнээс энгийн хоосон хуудас цаас л даа. 

	Генчев дарга

	— Сүлдтэй марк явуул гэж бичигтүн. Хэрэв эс ирүүлбэл түүний хүсэлтийг зохих ёсоор уламжилж болохгүй болно гэж орлогч дарга Пенчевтээ ширүүхэн хэлээд, бусад зүйлүүдэд хамаг анхаарлаа хөвчлөн шилжүүлэв.

	Илтгэл дуусахад орлогч дарга өрөөндөө ирж өвчтэй Гервасий Зехтинковт явуулах бичиг төлөвлөв. Дараа нь хумсаа улаанаар будсан, шаргал үстэй бичээч бүсгүйг дуудаж, бичгийнхээ цоохрыг өглөө. Маргааш нь бичээч бүсгүй албан хуудсан дээр нөгөө бичгийг нь буулган бичээд авчрав. Орлогч дарга түүн дээр гаргагдмааргүй гарын үсгээ зураад шууданд явуулав. Уг захиа тэнд тамгалагдаж гарах дугаар тавигдталаа хэд хоноод арайхийж түргэн галт тэргээр муж руу гарчээ.

	Түүний хариу маш түргэн иржээ. Хөх дугтуй дотор таван левийн үнэтэй сүлдэт марк байв.

	Гэвч энэ марк уг хэргийн байдлыг дээрдүүлэхийн оронд харин улам их төвөгтэй болголоо.

	Генчев дарга илрүүлэн олгогчийн бардам байдлаар орлогч дарга Пенчевт,

	— Ийм хүмүүс байх гэж дээ, бас ядахдаа «төрийн хууль дүрмийг» уншдаггүй бололтой хүмүүс манай түшмэдийн дунд байх нь яасан бузар хэрэг вэ. Тэр хүнд сүлдний татварын тухай хуулийн сүүлчийн өөрчлөлт ёсоор таван левийн марк биш арван левийн марктай байвал чөлөөний хуудас сая хүчинтэй болно гэж бичигтүн. Ойлгов уу? За ингээд таван левийн үнэтэй бас нэг марк явуулаг гэж бичих, мөн хуулийн өөрчлөгдөж хэвлэлд гарсан хэсгийг үгчлэн (Генчев дарга энэ үед ширээнийхээ араас алгуурхан босож ер бусын цог жавхлантай болоод) бичих хэрэгтэй «Төрийн хууль дүрмүүдийн» мянга есөн зуун дөчин дөрвөн оны есөн сарын хоёрны өдрийн зуун ерэн нэгдүгээрт нийтлэгдсэнийг үгчлэн бич. Үүнийг эс дагавал түүний гуйлт зөвшөөрөгдөхгүй болно гэж сүрдүүлэх байдалтайгаар нэмж хэлэв. Орлогч дарга Пенчев мянга есөн зуун дөчин дөрвөн оны есөн сарын хоёрны өдрийн зуун ерэн нэгдүгээрийг авчирч өгөхийг тушаагаад өрөөндөө орж ганцаар суужээ. Даруйхан хэрэгтэй гэж шаардагдсан ямар нэг зүйлийг яаж ч эрээд олдохгүй болчихдог тал зөндөө гардаг шүү дээ, яг л одоо: эрж байгаа дугаар нь газар нүхлээд орчихсон юм шиг алга болчихжээ. Орлогч дарга Пенчев хэлтсийн бүх түшмэдээ үймүүлж, тэр үймээн нь ихэссээр байгаад бүх албан байгууллагыг хамрав. Ширээ, хайрцаг, номын тавиур, шүүгээнүүдээр эрж, түүгээр ч үл барам хурлын танхимын түшлэгтэй хүнд сандлуудыг эргүүлж хөрвүүлж үзлээ. Гэвч тэндээс аалзны шүлснээс өөр юу ч олсонгүй, уг сонины үнэр ч алга байлаа. Арван өдөр хүч тавин эрж, цөм цөхөрч дууссаны дараа нэгэн даруу зантай нягтлан бодогч огт санамсаргүй явж байгаад, тэрхүү үл бүтэх дугаарыг мөнгөний нярвын жижигхэн өрөөний кактус тарьсан цэцгийн сав дотроос олжээ. Сонин дээр тогтмол ус асгарч байсан боловч аз болохоор цөм гутаж амжаагүй, үсгүүд нь бүгд гаргаж болохуйц байжээ.

	Одоо орлогч дарга маань Гервасий Зехтинковт сүлдний татварын тухай хуулийн нөгөө өөрчлөгдсөнийг хуулсан албан бичиг найруулан бичлээ. Шаргал үстэй машины бичээч уг эхийг нь дахин бичиж, дахин шууданд хүргэж, хэд хоногийн дараа тамга дугаар дарагдаад зохих газар тийшээ илгээгджээ.

	Энэ удаад хариу ялимгүй хүлээгдлээ. Хүлээгдсэн ч гэсэн хариу иржээ. Шуудангийн дарга хөх дугтуйг задлахад дотроос нь дөрөв нугалж эвхсэн цаас гарч түүнээс арц сангийн үнэр анхилж байв. Гервасий Зехтинковын захиа биш түүний нөхөр нь эмнэлэгт мэс засал хийлгэснийхээ дараа нас барсан гэсэн санаанд ороогүй мэдээ бичсэн, түүний эхнэрийн бичиг байв. Хөөрхий бэлэвсэн эхнэр өөрийнхөө уй гашууг дотор уярам бичиж, тэтгэвэр авахад ямар нэгэн баримтлах бичиг олгохыг гуйжээ. Юу ч гэсэн энэхүү жигтэй Болгар эхнэр гунин гашуудаж байхдаа ч иргэний үүргээ мартсангүй, таван левийн үнэтэй маркийг захианыхаа нэг буланд бичгийн хадаасаар хичээнгүйлэн хатгаж явуулсан байв.

	Ингэж арван левийн үнэтэй хууль ёсны сүлд улсын албан газрын гарт оржээ. Хэдийгээр гол баатруудын нэг нь амь эндэж, барагтайхан хэрэг болсон боловч, үүгээр манай түүх дуусаж болох байлаа. Гэвч амьдралын үнэн байдлын өмнөөс уншигчдад цааш юу болсон тухай хүүрнэн өгүүлэх хэрэгтэй, үүнд талийгаач Гервасий Зехтинковын өргөдөл дээр тав, таван левийн үнэтэй сүлдтэй хоёр марк наасан нь гашуудлын үг илтгэсэн асаасан хоёр зул шиг түүнийг гэрэлтүүлж билээ.

Автоматаар үүсгэсэн тайлбар]

	 

	Генчев дарга энэ өргөдлийг барин бодлогошрон, орлогч дарга Пенчевт:

	— Цаадах чинь ёс төдий зөвшөөрөл авахаас өмнө мэс засал хийлгэхээр явсан байна. Улсын албан хаагчдын хуулийн дагуу авч үзвэл түүний хийсэн хэргийг, дур зоригоор ажлаа хаяж явсан гэж үзэхээс өөрөөр үзэж болохгүй, түүнчлэн хэрэв мэс засал амжилттай болж, амьд байсан бол энэ бүхнийг амархан зохицуулж болох байсан. Бид түүнд сахилга бат алдсан зэмлэл л болох байсан. Гэтэл Зехтинков үхэж, бидний гараас мултарсан гэдгийг мэдэж байгаа биз. Нөгөөтээгүүр, нас барагсдад чөлөө олгоно гэсэн ямар ч хууль байдаггүй учраас одоо түүнд чөлөө олгож чадахгүй гэв. 

	Орлогч дарга Пенчев:

	— Тэгвэл бид, хамгийн сүүлчийн нь өдрөөр бодоод, чөлөө олгож болохгүй юу? Зарим албан газруудад онц хэрэг гарвал ийм арга хэмжээ авдаг шүү дээ гэж зүрх алдан асуужээ.

	Үүнийг сонссон Генчев дарга ширээнийхээ араас могойд хатгуулсан юм шиг үсрэн босоход түүний зэвхий бамбагар царай нь минчийж ягаарсан байв. Тэр;

	— Өөр албан газар над хамаагүй! Тэнд ямар ч замбараагүй юм болж байж магад. Хууль дүрэм эс хайхардаг хүмүүс л зөвхөн тэгж боддог байх даа! гэж догшрон хэлэв.

	Генчев дарга суудалдаа дахин сууж, харандаагаа шүүрч аваад хэрэггүй хэвтээ нэг дугтуйн дээр элдэв гурвалжин эрээчин зурж гарав. Түүний зүрх өвчтэй тул уурлах бүхэндээ ийм гурвалжнуудыг зурж сэтгэлээ тайтгаруулдаг байлаа.

	Генчев дарга нэлээд байснаа, харандаагаа хажуу тийш тавьж хэвийн байдлаар санаа алдаад;

	— Тийм ээ. Би улсын ажлыг гучин хоёр жил хийсэн хүн. Пенчев гуай та миний жолоог барих болоогүй. Та аргагүй залуу хүн, таны өмнө олон юм бүдэг байгаа. Хэрэв та тушаал дэвшихийг хүсвэл ямар ч атугай хуулиас гадуурх мөргөлдөөн, хар ухаанаараа бодож явахаас зайлах хэрэгтэй гэдгийг танд зөвлөе. Энэ бол түшмэл хүнд их л халтиргаатай хэцүү зам. Энэ зам зайлшгүй гянданд аваачна.

	Сүүлчийн өдрөөр тасалбар болгон чөлөө өгнө гэдэг чинь юу гэсэн үг болохыг мэдэж байна уу? Сүлдтэй марк ирүүлэхгүй бол түүний өргөдлийг зөвшөөрөхгүй гэж бидний урьдчилан сануулсан тамгатай бичгүүд дээрх тэмдэглэл яах вэ? Өнөөдөр бичигдсэн сүлдтэй маркийг бүртгэж авсан дугаар яах вэ? аль эсвэл тамгаа баллаад орох, гарах дугааруудыг цөмийг засъя гэж хэлэх гэж байна уу? Үгүй ээ Пенчев минь би ийм хариуцлагыг өөр дээрээ авч чадахгүй гэв.

	Орлогч дарга Пенчев:

	— Хэрэв тэгвэл гэж зовонгуйран шивнэхэд: Генчев дарга намуухан бөгөөд, баяртай байдлаар,

	— Хэрэв тэгвэл... хэрэв тэгвэл комисс байгуулъя. Уг хэрэг хүнд бөгөөд будилаантай гэдгийг та мэдэж байна. Тийм учраас дэлгэрэнгүй ба бүх талаас нь судлах хэрэгтэй. Комисст гурван хүн орох болно. Би, та, шүүхийн зөвлөх Младенчев нар. Бас шуудангийн дарга Бадемчевыг оролцуулж болох юм. Бид дөрвүүл болбол дээр байх аа. Ийнхүү уг хариуцлага олон хүний дунд хуваагдах болно гэв.

	Энэ ёсоор комисс байгуулагдаж үнэхээр бүтээлт хөдөлмөрөө эхэллээ.

	Үүнээс хойш, ёстой л цагийн юм цагтаа явагдлаа. Дарга Генчев орлогч дарга Пенчев, шүүхийн зөвлөх Младенчев, шуудангийн дарга Бадемчев нар өдөр бүхэн цугларч хуралдах болов. Хурлын танхимд цуглаад хүн бүхэн бодлого болж, саналаа хэлж, санал татгалзаж Гервасий Зехтинковын будилаантай хэргийн учрыг олохыг шургуу оролдоно.

	Майн нэгнийг угтсан уралдаанд олны оргилсон хөдөлгөөнд шахагдсан тэдгээр нөхөд майн нэгний өмнө тэр хүнд асуудлыг шийдвэрлэхээр шийджээ. Шийдвэрлэж чадна байх. Энэ нь тэдний царайнаас илт харагдана.

	Комиссын дөрвөн гишүүний үг дуугүй, даруу байдлын дунд ямар нэгэн сэтгэл хөдөлгөм юм байгаа бололтой. Ер нь энэ албаны түүхэнд ямар нэгэн агуу их, ямар нэг урагшгүй юм байгаа бололтой. Жаргах нарны туяанд гэрэлтэн байгаа мөнх ногоон модтой үлгэрийн арал шиг Генчев дарга, орлогч дарга Пенчев, шүүхийн зөвлөх Младенчев болон шуудангийн дарга Бадемчев нарын ажиллаж байгаа энэ албан газар манай хөдөлмөрийн бодит байдлын дунд замхран алга болно оо.

	Манай гавшгайчдад олон таван үг чалчиж тавгүй болгож магадгүй тул энэ яриагаа тасалъя.

	СОНИУЧ ХҮМҮҮС

	Үгүй та нар дураараа л бол, хүний сонирхол шиг тийм санамсаргүй бөгөөд нэвт шувт шингэсэн мэдрэхүй огт байдаггүй юм. Ямар ч хайр ямар ч жигшил загас агнах шуналыг ч түүнтэй зүйрлэж үл болно.

	Нэгэн удаа би гудамжинд явж байлаа. Гудамжны нөгөө талд явган хүний зам дээр олон хүн бөөгнөрч, сэтгэл хөдөлсөн байдалтай чихэлдэж байхыг үзлээ. Эхлээд эднийг ямар нэгэн дэлгүүр худалдааны үүдэнд чихэлдэж дээ гэж бодоод ойртож иртэл олон хүний өмнө хаалга ч үгүй, цонх ч үгүй, ер нь дэлгүүр байх шинжгүй болох нь мэдэгдэж хачин юм болж хувирлаа. Тэд цөмөөрөө бороо хур, цагийн уртад шавар нь ховхорч харласан ханын дэргэд зогсож, маш шохоорхон хүзүүгээ сунгацгааж, нэг юм уншихыг оролдон байна. Би ханан дээр ямар нэгэн чухал мэдээ нааж дээ гэж бодоод өөрийн иргэний үүрэгт үнэнч учраас гудамж огтлон сониучлагчидтай нийллээ.

	Харин нар хайр найргүй шарж, сүүдэр газарт ч дөчин градус байсан байх аа. Миний өмнө хоёр том талх сугавчилсан, өмгөөлөгч хүний хуучирсан цүнх нөгөө гартаа барьсан нэг тарган эрхэм зогсоно. Түүний байдал нь яах аргагүй унадаг өвчтэй хүний шинжтэй. Тэр хүн юу юугүй наранд цохиулан газар хөсөр унах магадгүй байлаа. Гэвч энэ хүн айхтар халуунаас халшран сонин юм мэдэхийн хойноос амь дүйн зүтгэж байлаа. Би

	— Тэд юу уншиж байна вэ? гэж түүн тийш хандан хүмүүс хоорондоо иймэрхүү нөхцөлд ярилцахдаа үл нэрэлхэн шууд ёс алддагийн адил асууж орхилоо. Тэр хүн:

	— Бүү мэд үзэж байж болъё, гэж хэнэггүй хариуллаа.

	Ийнхүү бидний халуун наранд төөнөгдөн зогсож байхад цайвар хувцастай, нүцгэн хөлдөө зөөлөн шаахай өмссөн, толгойдоо сүлжмэл торгон тор угласан хонгор шар үстэй хүүхэн түрчсээр бидний өмнө гарлаа. Түүний гарт амсраас нь идэшний ногооны навч цухуйсан хоолны сав харагдана.

	— Юу байна вэ? Юу зарласан юм бэ? гэж тэр хүүхэн тэсэж ядан асуугаад, шохоорхсондоо нүд нь ухархайнаасаа бүлтрэх гэж байгаа юм шиг байлаа.

	— Та тайван хүлээгтүн, одоохон мэднэ дээ гэж миний хариу хэлэхэд:

	— Би яаж тайвширна. Улаан лооль авах гэж өдий болтол дугаарт зогслоо. Гэтэл бас үдийн хоол бэлтгэх гэж байна гэж зовонгуйхан шиг санаа алдаж хэлэв.

	Гэтэл хажуугаас дүрэмт ногоон хувцастай ойн цагдаа хүн

	— Аа биднийг зугаалж яваа улс гэж сана аа юу? Бидэнд бас л ажил бий шүү дээ! гэж хариу өчив.

	— Цөмөөрөө л ажилтай улс! гэж өөр нэг хүн үг нэмлээ. Бас нэг хүн

	— Би халуун ус руу яарч яваа юм сан гэнэ.

	Арван минут өнгөрөхөд бидний ард хүмүүс зөндөө болчихсон нь цөм л эх захаа алдсан ажилд дарагдаж яарсаар байгаа улс ажээ. Учир нь үл мэдэгдэх юм хүмүүсийн шохоорхлыг улам татаж, нарны шарах нь тархи мэдрэлд тусч байв. Бид зарлалын зах сэжүүрийг ч гэсэн харах юм сан гээд өлмий дээрээ өндийхөд юу ч үл үзэгдэнэ. Зарим хүмүүс тэсэж ядаад хэл ам гаргаж эхэллээ.

	— Хүүш, түрүүчийн хүмүүс та нар юундаа халхлаад хөдлөхгүй байгаа юм бэ?

	— Бушуу уншаач, бусад чинь хүлээгээд байна!

	— Бичиг мэддэггүй улс ч дээ! гэх мэтээр хашхиралдаж эхэллээ.

	Олон хүн шуугилдан урагш түрсээр л байлаа. Хэн нэгний хоёр гар дээш сарвайж хүүхдийн тоглоомын модон морь барьсан харагдана. Нэлээд урагшаа чихэлдэн орж амжсан өнөөх хонгор шар үстэй хүүхэн:

	— Битгий шахаач, та минь! Хамаг лооль! Бяцалчихлаа! Яасан замбараагүй юм бэ! гэж цөхөрсөн байдалтай хашхирна.

	— Улаан лооль чинь ч яамай, яах ч үгүй, харин чи өөрийгөө хичээвэл барав! гэж хүмүүсийн дунд шургалан байгаа тэргүүний үзэлтэй маягийн үл мэдэгдэх нэгэн хүн хэллээ.

	Байсхийгээд л нэгдүгээр эгнээнээс үл мэдэгдэх мэдэгдлийг уншиж амжсан, ямар нэг азтай хүмүүс тасран гарч одлоо. Нөгөө хүн бидний хажуугаар ичингүйрхэн инээмсэглэсээр өнгөрөв. Зарим хүн түүнд атаархсан байдлаар ширтэж, зарим нь уншив уу? За юу гэж бичсэн байна? гэж царайчлан асууна.

	Гэвч тэр азтай хүн үл хариулна. Тэр сандарсан буруулсан янзтай бөгөөд нүүр лүүгээ алчуураар ороолгуулсан юм шиг явна. Мөн мөрөө хавчиж, зориуд ханиах дүр үзүүлэн, нууцаа задруулалгүй түргэн зайллаа. Түүний араас хүмүүс уурлаж хорссон дуугаар

	— Хувиа бодогч!

	— Зарлалыг ганцхан над зориулж наасан гэж бодлоо бололтой! гэж шуугилдана.

	Хагас цаг болоод миний ээлж боллоо. Хананд ойртож, тавгүйгээр гайхаж зогслоо. Хананд нэг буланд нь утаа татсан сангийн бойпрын зурагтай, нөгөө буланд нь өвдөг сөгдсөн бурхны зурагтай, дээр үеийн маягтай нас барсан хүний тухай бичсэн хамгийн энгийн зарлалын хуудас дэрвэлзэж байлаа.

	Би гашуудалт мэдээний өмнө илбэдүүлсэн юм шиг зогсож онц анхааралтайгаар уншиж эхлэв. Төрөл төрөгсөд нөхөд таних хүмүүсийн мэдээлснээр Панайот Паничков далан насандаа удаан бус хугацаагаар өвчилсний дараа нас баржээ. Мөн нас барагч нь манайд унадаг дугуйн спортыг үндэслэн байгуулагчдын нэг байсныг мэдлээ. Түүгээр ч үл барам 1905 оны тэмцээнд нэгдүгээр шагнал авсан ажээ. Гэвч энэ агуу их дугуйчны гайхамшигт намтар нь зөвхөн түүний дугуйн үйл явдлаар дууссангүй. Мөн тэр хүн олон жилийн турш шүүхийн байгууллагад алба хаасан, олон жил шувуу өсгөх хоршооллын нарийн бичгийн дарга, эмийн өвс цуглуулах «Шар кантарион» гэдэг нийгэмлэгийн захиргааны гишүүн байсан болохыг би мэдэв. Нас барагчийн эхнэр хүүхэд нь хань болон эцгийнхээ нандин чанаруудыг тоочин бичсэний дараа түүний сүнсийг бурханд даатгаж, нас барагчийг оршуулах, мөргөл хийх тухай тодорхой заавар сэлтийг бичсэн байлаа. Гашуудлын мэдэлд эмгэнэл илэрхийлсэн маш олон хүнтэй айлын нэрсийн жагсаалтаар төгссөн бөгөөд түүн дотор нэгэн профессорын нэр орсон нь нас барагч хүн, их сургуулийн эрдэм ухааны хүмүүстэй хэрхэн холбоотой лут байсныг үзүүлэх гэсэн хэрэг биз ээ. Гэвч миний үзсэн зүйлээс хамгийн сэтгэл хөдөлгөм нь гашуудлын мэдээний дээд өнцөгт утаа савссан бойпрын зургийн дээр, жинхэнэ нас барсан Панайот Паничковын амьд дүр нь инээмсэглэн ширтэж байгаа байдал байв. Түүний ойрын хүмүүс, үхэхээс өмнөх хорин жилийн орчимд энэ хүн ямар байсан тухай, залуухан, сэгсгэр сахалтай уруулаараа инээмсэглэсэн хүн байсныг үзүүлэх гэсэн нь эргэлзээгүй юм. Харин өөрийнхөө гашуудлын мэдээн дээр инээж байна гэдэг бол ёс бус бөгөөд, бүр ч зүйд нийцэхгүй явдал юм. Энэ бол түүний ахуй амьдралыг ноцтой мэдэх гэж цугласан олон түмнийг доромжилж байгаа явдлаас өөр юу ч биш ээ.

	Хэдийгээр нас барсан Панайот Паничковтай хамаатан садан, үерхэл нөхөрлөлийн ямар ч холбоогүй боловч, би байрнаасаа хөдөлж чадахгүй илбэдүүлсэн юм шиг зогсож байлаа. Хэрэв би тэндээс хажуу тийшээ зайлах юм бол миний анхаарлаас анхны үес яагаад ч мэдэж чадаагүй ямар нэг маш чухал юм алдагдаж орхих байх гэмээр юм бодогдоод байлаа. Гашуудлын мэдээг ч дахин нэг уншсан боловч миний шохоорхол бас л ханаагүй үлдлээ. Энэ Панайот Паничковыг чөтгөр авах нь яав! Хэрэв энэ хүнийг хутгалсан юм уу, ачааны машин трамвайн аль нэг нь дайрсан юм уу, эсвэл өөрөө амиа хорлож үхсэн бол ийм удаан цагаар үүнээс болж цаг гарздахад ч яах вэ дээ гэж хэлэхэд ширүүдэх юм болов уу. Гэтэл энэ хүн яасан бэ? Хамгийн жирийн хүн шиг янз бүрийн дусаах эм, тавих бумба, халууны шил гэх мэтийн дунд байгаад удаан бус хугацаанд өвчилсний дараа нас барсан мөртөө энэ олон хүнийг тэнэг үхлээрээ сандаргаж, айлгаж байх гэж дээ.

	Би гашуудлын мэдээний өмнө есөн шидийн юм бодон зогсож байтлаа гэнэт ар нуруу руугаа хэн нэгэн чичилж байгааг мэдэрч гэдрэг эргэж харвал нэгэн хүн туранхай өвгөн өөр шигээ сэтгэл зовсон хэдэн хүний мөрөн дээгүүр таягаараа намайг чичиж хананаас зайлахыг над сануулж байлаа. Тэр өвгөн:

	— Эрхэм хүн гуай, та бусдын тэсвэрийг алдагдуулж байна. Юу болсныг өөр хүмүүст мэдүүлэгтүн! гэж зандарч байв. 

	Намайг учир утга нь мэдэгдэхгүй уур хилэн бүрхлээ. Юу болсныг үзэж хайрлагтун! гээд зайлтал, миний зогссон газарт хоромхон зуур нэлээд бодлогоширсон царайтай шинэ шохоорхогч хүн орж ирлээ. Түүний харах янз их л санаа зовсон байдалтай бөгөөд ядахдаа нас барагчийн үеэл, ах дүүс мэт байлаа. Олон хүмүүс над руу

	— Юу гэж байна вэ? Хэлээч, хэлээч! гэж шуугилдана.

	Би бас л бусад хүмүүс шиг айж болгоомжилсон байдалтай хариу юу ч дуугаралгүй, нүдээ анивчиж явлаа. Намайг ямар нэгэн хий горьдлого, хууртагдсан шохоорхол ба доромжилсон бодлууд холилдон орж ирж зовооход, би энэ хүмүүсийн хараа дамшиглалаас бушуухан нуугдахыг эрмэлзэн ихэд яарлаа.

	Олон хүнээс холдож киноны газрын ойр ирээд явтлаа, өндөр зөөлөн өсгийтэй шаахайт нөгөө хонгор шар үстэй хүүхнийг харлаа. Тэр хүүхэн нусныхаа алчуураар цагаан хувцсан дээрээ асгарсан ногооны шүүсийг учиргүй арчиж байлаа. Олон хүний дунд байхад улаан лооль нь бяцарч, бошинз нь будагдсан, бас үдийн хоол нь бэлтгэгдээгүй гэдэг тодорхой байлаа. Энэ бүхэн ямар хамаатай юм бэ? Тэр хүүхэн, Панайот Паничков гэгч хэн болохыг өөрийн нүдээр олж уншихын тул хананд тулж очих зам туулж очсон шүү дээ.

	Би цагаа харав. Үд болж байв. Нар бүх огторгуйг ээнэ. Халуун гэдэг учиргүй, гэвч энэ ч хамаа алга даа. Шавар нь ховхорсон хана тийш шинэ шинэ хүмүүс тасралтгуй цувж, чихэлдэх бөгөөд тэд их л сэтгэл хөдлөн ярилцаж түлхэлцэж хэрэлдэж тэр агуу нууц зүйл тийш яасан ч хамаагүй хүрэхийг эрмэлзэцгээнэ.

	Харин Панайот Паничков өөрийнхөө гашуудлын мэдээнээс инээмсэглэн ширтэж байгаа нь өчигдөр түүний нэр мартагдах төөрөгдөхийн мананд орж байсан бол өнөөдөр хүмүүсийн сэтгэл бодолд тодоор гэрэлтэн орж, нийгэмлэгийн дотор улам өргөн алдарших болж байлаа.

	 

	1945 он

	 

	Орчуулсан Г. Амар



	




	ГҮЙЦЭЛДЭХ ҮЛ ГҮЙЦЭЛДЭХ

	Хүн шинэ нээгдсэн фантаскоп аппаратын тусламжтайгаар юу хүссэнээ харж болох бөгөөд үүнд, ямар нэгэн мэдрэхүйн зургаа дахь эрхтэн хэрэггүй юм аа. Фантаскопыг нээн ологч нь өөрийн батлагдсан нээлтийнхээ хэдэн сая флорин аваад эцэст нь ариун францискийн биелсэн сүнс нь гэж өөрийгөө бодсоор ухаан солиу болсон, зол заяагүй заяатын нэг голландын гарлемын инженер Ван Трайден ажээ.

	Инженер Ван Трайден хэдийгээр эмгэнэлтэй үхлээр өнгөрсөн боловч түүний фантаскоп нь хүн төрөлхтний оюун ухааны суут ололтын нэг байлаа. «Таамаглах» гэдэг үг хэрэгцээнээс гарсан бөгөөд учир нь хүнийг олон талаас нь хашиж байсан хамгийн нандин нууц зүйлүүдийг салган тодорхойлоход хязгааргүй бололцоог уг шинэ нээлт өгчээ. Далдын гэмт явдал үгүй болж, янаг дурлалын үл мэдэгдэх хувирал болон «хувь заяа» гэгдсэн хуурамч хүчний гэнэтийн сонирхол гэх мэт зүйл байхаа больжээ. Айл бүхэнд фантаскоп бий болж бараг л бүх хүмүүс тэрхүү гайхалт дур булаам шилэн нүхээр тасралтгүй харж суудаг эмчилгээгүй тахалд автах шиг болжээ.

	Мөн чанартаа фантаскоп гэгч юу вэ?

	Энэ бол зарим талаараа хуучны зургийг товойлгон томсгодог багажийг бага зэрэг санагдуулсан дөрвөлжин хэлбэртэй энгийн л нэг аппарат юм. Уг багажаас ялгаатай нь гэвэл багажийн ёроолын зургийн оронд хавтгай тольтой юм. Хайрцгийн хоёр талаас нарийхан металл утас гарч маш нимгэн соронзон хавтгайгаар холбогджээ. Хүн соронзон хавтгайг радио чихэвч шиг мөртөө резин оосроор нүдэндээ углаж, хэдэн минутын турш сайтар бодоод том дуран шил рүү сайтар хардаг байв. Тэгэхэд түүний санасан бүхэн толины гадаргуу дээр гайхалтай тодоор үзэгддэг байлаа.

	 

	[image: хар-г агуулсан зураг

Автоматаар үүсгэсэн тайлбар]

	 

	Ийнхүү фантаскоп багаж «Мянга нэгэн шөнө»-ийн илбийн толины домгийн биелэл болсон юм.

	 

	* * *

	 

	Эртний розенкрейцеруудын, гахайнд ганган сувд нэмэргүй гэж хэлсэн нь юутай гүнзгий утгатай үнэн үг вэ. Тийм ээ, хүн дандаа л муу санаа гаргадаг юм.

	Фантаскопоор наадах явдал улам даамжирсаар хүмүүс өөрийн танилуудын амьдралын зарим нэгэн янаглал тачаалаас эхлээд нийтийн жам ёсны үүднээс цээртэйгээр зогсохгүй, зөв хүмүүжлийн үүднээс ч хориотой хэргийг үүсгэх болов. Өөрөөр хэлбэл, байшингийн хана цонхны шил шиг болж, ажилгүй хэн боловч өөр бусдын тасалгаанд юу болж байгааг ямар ч саадгүйгээр ажиглаж байх болов.

	Ийм байдалд, энэхүү завхрал болон жам ёсны ариун сайхныг дайсагнах явдлын эсрэг сүм хийдүүд эсэргүүцэл гаргах нь яах аргагүй зөв байлаа. Улс төрийн ажил явуулга нь бүхий л талаараа хамаг хүмүүст тодорхой харагдаж байх болсонд нь дургүйцсэн улс төрийн зүтгэлтнүүд сүм хийдийг дагалдан энэ явдлыг эсэргүүцэх болов. Эцэст олон улсын хурлаар фантаскоп хязгааргүй хэрэглэх ба өргөн үйлдвэрлэвэл хатуу шийтгэнэ гэж олны хөдөлгөөнийг зогсоосон юм. Зөвхөн шинжлэл судлал, цагдан сэргийлэх гэх мэтийн онц тусгай зорилгоор хэрэглэх эрхийг үлдээжээ. Ийм янзаар хүн төрөлхтөн нүгэлгүйн цагаан нөмрөгт дахин хучигдаж хуурмагхан инээмсэглэх болов.

	 

	* * *

	 

	Сүүлийн үес зохиолчид фантаз зүйл дутагдсанаас зовж байгаатай адилхан даруу зантай би ч гэсэн цэвэр урлагийн төлөө тусгай зорилготой фантаскоп хэрэглэх хэрэгтэйд хүрсэн хүмүүсийн тоонд орох юм.

	За огт санамсаргүй гэнэтхэн ойнд орсон бодлын ачаар фантаскопын шилэн толь дээр нэгэн удаа юу харснаа өгүүлэхийг зөвшөөрнө үү.

	Долоодугаар сарын аагим халуун өдрийн үдийн хоолны дараахан болсон хэрэг бил ээ. Би хөшгөө буулгачхаад, өөрийнхөө тасалгаанд сууж, зулайныхаа хөлсийг асгаруулан гайхамшигт аппаратын туслалцаатайгаар уран сайхны ямар нэгэн үзэл олохыг махран зүтгэлээ. Жаахан байснаа, би гурван зуун жилийн дараа ийм өдрийг яаж өнгөрүүлэх бол гэсэн санаа надад төрлөө.

	«Үнэндээ гурван зуун жилийн дараа би ийм өдрийг яаж өнгөрүүлэх бол» гэж өөрөө өөртөө давтан хэлээд аппаратын дуран шил рүү шагайлаа.

	Фантаскопын толь гэнэт гэрэлтэн, миний нүдэнд хачин байдлыг үзүүлэх тууз алгуурхан жирэлзэж үзэгдэх нь тэр...

	 

	...«Уникум» гэдэг том зочид буудлын байшингийн дэвсэг дээр хүүхдийн хөх будаа, буцалгамал цөцгийг нүүрс усны тунтайгаар идэж байхад минь дөрвөн хос гартай, духан дээрээ цор ганц нүдтэй, бортгон гозгор толгойтой, ганц нүднийхээ дор хамрын оронд урт хошуутай үл таних хүн ойртон найман гараа дээш сарвайлган эсперанто хэлээр мэндэлж,

	— Миний алдар эрхэм Лунч гэдэг гэв. Би, 

	— Аа эрхэм Лунч, сайн байна уу? гэж хариу хэлэв. Тэр хүн:

	— Хүн бурхан хоёрын харилцааг барин Марс дээр ажилгүйдэн суугчдын сайн сайхны үүднээс тоглож байгаа сугалааны билет худалдан авах уу? гэж асуухад би:

	— Тэгвэл гол хожих юм нь юу вэ? гэж сонирхон асуугаад найман гартай амьтны толгойноос өлмийг хүртэл сэжиглэн харав.

	— Та өөрийнхөө санасан ямар ч зүйлийг хэдхэн хормын дотор биелүүлэн үзэхэд чинь хүрэлцэх гурван килограмм телеплазма өгөх юм гэлээ.

	— За яах вэ, над ганц билет өгнө үү гэж би хариулав. 

	Эрхэм Лунч халхгар дэрсэн нөмрөг дороосоо ягаан билет нэлээд их баглааг гаргаад

	— Сугалаад ав гэж найрсаг инээн хэлэхэд нь түүний урт хошуу сөхөгдөж байж билээ.

	— Би баглаанаас нэгэн билет сугалан авч, анхааралтай үзээд хантазныхаа халаасанд хийв. Лунч:

	— Хожсон билетын дугаарыг яг үдэд баруун хойд зүгийн микрофоноор зарлана гэж мэхийн хэлээд, гутлын уланд нуулттай атомыг дэлбэлдэг, баруун хөлийн шаахайны дээрх гялалзсан товч дарж орхилоо.

	Тэгсэн чинь жигтэйхэн их чимээ гарч Марсаас ирсэн хүн маань тэрхэн агшинд дөрвөн зүг, найман зовхисын аль өөд ч юм алга боллоо.

	 

	* * *

	 

	Аэробус намайг болзоот хүүхний минь гэрийн зүг хурдавчлан авч явлаа. Дээр тэнгэрийн цэнхэр мандалд: Цуглаан!

	Амьсгалах дээд зэргийн цэвэр агаарын гаалийн шинэ татварын эсрэг эсэргүүцлийн тив хоорондын хуралтай, илтгэгч нь дэлхий дахины пнематикуудын холбооны хүндэт дарга профессор Хиби Тиби.

	Эхлэлт: Яг гурван минутын дараа.

	Хаяг нь: Сатурн гарагийн их цэнгэлдэх хүрээлэн ГЭсэн том үсгүүд харагдана.

	Би хэдхэн хувь болоод өөрийн хайрт Альфагийн гэрт ирчихсэн байлаа. Альфа

	— Кник! гэж дуу алдан хүзүүгээр минь тэвэрч, — Кник, өнөөдөр чи надад өчигдрийнхөөс бага хайртай байна гэлээ!

	— Альфа минь, дэмий юм ярихаа боль! гэж түүний тэврэлтээс сугаран хамрыг нь үнсэж би хариуллаа. Миний зөрүүд хүүхэн

	— Үгүй өчигдрийнхөөс надад нэг градусаар бага хайртай байгааг чинь баталж өгөх үү. Миний шалгахыг чи зөвшөөрнө биз гэв. Би

	— Зөвшөөрнө. Хүчний хэмжүүрээ авчир! гэж хэлээд нарны хиртэлтийг ажигладаг гелиоскопик багажийн дэргэдэх хөнгөн цагаанаар хийсэн гүнзгий түшлэгт сандал дээр суув.

	Альфа ухасхийн шөнийн ширээний шургуулгаас дурлалын хүчний улаан хэмжүүр авч над ирж миний цамцны энгэрийг яраад

	— Битгий амьсгал! гэж тушаан зүрхэнд минь хүйтэн металл дугариг зүйлийг тавив. Хүчний хэмжүүрийн зүү хувиран өөрчлөгдөшгүй дурлалын хэмжээ болох 100 градуст үргэлж заадагтайгаа адилаар заав. Би:

	— Харж байна уу, чи! Хойшид энэ мэтийн мухар санаа агуулж байхаа боль. Чиний энэ тэнэг багажаас болж чамд дурлахаас үнэхээр больсон ч би хариуцлагыг нь хүлээхгүй шүү! гэж хэлж авлаа.

	Альфа эелдэг зөөлнөөр намайг ширтэхэд түүний харц хайр дурлалыг нь ямар ч хүчний хэмжүүрээс илүүгээр зааж байв. Тэр:

	— Намайг уучил! гэж шивгэнэн арьсан дээр нь юм зурсан гараа сунгаж, толгойг минь илбэн байв.

	 

	* * *

	 

	Миний байр зургаан зуун найм дахь давхарт бөгөөд, энэ бол физик химийн шинжилгээний газрын өвөрмөц байдлыг санагдуулсан бүрэн хэрэгсэлтэй багажтай уудам шилэн танхим билээ.

	Хорхойнд идүүлсэн агт араа шүднийхээ нүх бөглөх санаатай амаа ангаймагц тасалгааны булангаас чичиргэсэн дуу сонсогдож

	— Па-па-па! Марсын радио станц! Па-па-па!.. Сугалааны нэгдүгээр хожил долоон сая долоон зуун далан долоон мянга долоон зуун далан долоо гэсэн дугаарт таарна.

	— Па-па-па!.. Хожсон зол заяатай хүн гурван килограмм телеплазмаа гэртээ хүргүүлэхээр өөрийн хаягаа улаавтар ягаан дохиогоор яаралтай мэдэгдэхийг хүснэ..! Па-па-па гэв. 

	Би хантаазныхаа халаасанд хуруугаа хийн тэмтэрч сугалааны билетээ гаргалаа. Юутай завшаан бэ: 7777777 гэж бичээстэй байлаа.

	 

	* * *

	 

	— Альфа, чи ямар хүний сүнс амьжруулж үзэх хүсэлтэй байгаагаа хэл дээ гэхэд,

	— Харин ээ, аль эрт мөнх бус болсон ямар нэг сүнс л үзэх юм сан гэв.

	— Чухам ямар? гэж асуухад,

	— Кник! Би өчигдөр эртний цуут хүн төрөлхтний тухай лекц сентофоноор сонссон. Лекцэд гарсан олон нэрсийн дотроос цахилгаан багажийг нээн ологч Томас Эдисон гэдэг нэгэн хүний нэр бодогдож байна. Бидний орон дээрх чийдэн засаж өгөг гэж түүнийг дуудвал сайн юм биш үү гэж чи санахгүй байна уу? гэж Альфа хариулав.

	— Альфа минь, сайн байна. Чиний бодол дандаа сайхан байдаг шүү! гэв.

	— Би ширээн дээрээс өндөр, парафин дүүрэн телеплазматай шовх савыг авч бөглөөг нь эргүүлээд зааврын ёсоор гурав дахин

	— Томас Эдисон хүрч ир! Томас Эдисон хүрч ир! Томас Эдисон хүрч ир! гэж хэллээ. 

	Парафин шовх савны нарийхан хоолойноос хөхөвтөр өтгөн уур гарч агаарт хөглөрөөд үүл болон хувирлаа. Тэр үүлнээс хуучин цагийн костюмтай сахлаа хуссан, амандаа ганс зуусан том дүрс бий боллоо. Өнгөрсөн үеийн суут хүн,

	— Танд юу хэрэгтэй вэ? гэж асуув.

	— Бид... Ноён Эдисон, уучлаарай. Манай орон дээр өлгөөстэй байгаа тээр харагдагч чийдэн засахад таны гялалзсан авьяасыг бид хэрэглэж болох болов уу? гэлээ. Эдисон

	— Ийм өчүүхэн юмнаас намайг сандаргах огтхон ч хэрэггүй байсан юм. Ийм өчүүхэн засварыг ямар ч энгийн цахилгаан монтёр хийчхэж чадна шүү дээ! гэж, ууртайгаар хэлээд чулуун шилэн чийдэнд хүрч үзэж эхэлснээ, — Юунд гуравдагч утас хийсэн юм бэ? Нэмэх, хасах гэж хоёрхон цахилгаан байдгийг би мэднэ шүү дээ гэж хэллээ.

	— Уухай, цахилгаан гэдэг чинь хэдэн мянган янз байдаг юм! Хараахан манай нөхцөлд нэмэх ба хасахаас гадна өнгөтэй «хроматик» цахилгаан гэж байдаг юм хэмээн туйлбартайгаар маргалаа.

	Эртний эрдэмтэн намайг зэвүүнээр ширтэж:

	— Юун дэмий юм чалчиж байгаа юм бэ? гэв.

	— Тийм ээ, өнгөтэй цахилгаан, цахилгааны энэ цэнэгийн тусламжтайгаар ямар ч өнгийн бүрхүүл хэрэггүйгээр янз бүрийн гэрэл гаргаж болдог юм. Ноён Эдисон над итгэхгүй байгаа бол физикийн дуртай сурах бичиг үзээд үнэмших гайхах болно доо. Өнөөдөр цахилгаан энерги өчнөөн дүрс хувилал байгааг үз л дээ...

	— Ту-ту-ту! Юпитер радио станц! Шинжлэх ухааны нээлтийн салбар... Ту-ту-ту! анхаараарай! Орон нутгийн цахилгаан шинжилгээний газар урсгал «шингэн» байдалтай цахилгааныг нээж түүний үйлчлэлээр тарьсан үр нэг өдрийн дотор ургадаг болох аргыг оллоо! гэв.

	Томас Эдисон юу ч дуугаралгүй парафин шовх саванд очиж, дахин хөхөвтөр уур болоод хэрхэн бий болсонтойгоо адил аажмаар бидний нүдэнд үзэгдэхгүй болов.

	Тасалгаанд үдшийн бүрэнхийн үес түүний хөөрхий дүрс жижигхэн сэмжин үүл мэт сарнин алга боллоо.

	Бодит ертөнцөөс алс ирээдүйд аялах миний гайхамшигт аялал хэрэв энэхүү түүхийг хэвлүүлэх сэтгүүлийн хүндэт найруулан засагч орж ирээд миний нүднээс салгаагүй бол фантаскопын толин гадарга дээр лав маш удаан үргэлжлэх байсан биз ээ. Тэр миний өрөөнд сэмхэн ороод толгойноос минь соронзон хавтгайтай нүдэвчийг хэнэггүй мулталчихсан юм.

	Миний гайхан ширтэхэд, тэр

	— Таны өгүүллэг долоон хуудаснаас илүү гарч болохгүй. Сэтгүүлд шүлэг, өгүүлэл, шинэ номын сэтгэгдэл зэргийн бусад материал ордог гэдгийг мартаж болохгүй гэж ажиггүй хэлж билээ.

	 

	1933 он

	 

	Г. Амар орчуулав



	




	ЦАГ БА СЭТГЭЛТЭЙ БОЛОГСОД

	Зарим нэг тодорхой юмыг эргэцүүлэн бодвол, хүн амьдралынхаа дөрөвний нэгийг хий хүлээхэд үрдэг юм байна гэдэг сонин баримттай тулгарах вий. Ухаандаа үсчинд очиход, ээлж болж үсээ авхуултал хагас цаг хүлээх болно. Эсвэл битгий ёр болог, шүд чинь өвдөж гэж бод. Амыг чинь ангайлгаж, башир цэцгийн тостой бөөн хөвөн зуулгатал, шүдний эмчийн өрөөнд бүтэн цаг ёолж, аргаа барах болно. Эцэстээ татвар төлөхөөр явах болог. Мөнгийг чинь хүлээн авч, овоо ухамсартай иргэн байна гэж үзтэл, татвар хураагчийн гадаа үүдэнд гурван өдөр зогсож өнгөрөөнө. Тэгэхэд энэ бүгд чамд аргагүй л юм шиг санагдана. Юу ч зэвүүг чинь хүргэхгүй, юу ч болсон, хэнтэй ч тэр учраа учир явдал тооцоход хүргэхгүй билээ. Гэвч сэтгэлтэй хүнтэйгээ цаг болзоод хамгийн дотно тэр хүнээ хэдхэн минут хүлээхэд тулбал, гэнэт өөрөө шал ондоо, хачин болчихсон байх болно. Хүний амьдралд учир нь олдохгүй, сүүдэртэй байдаг юм гэвэл энэ л байгаа юм.

	Далимд нь энэ нэг хачин тохиолдлын учрыг олох гэж жаал оролдъё.

	Ер нь л уулзах хоёр хүний нэг нь болзоот газраа түрүүлж ирдэг юм. Тэгээд ч голцуу эрэгтэй нь түрүүлэх билээ. Болзоот газар нь ямар нэг хөл их гудамжны уулзвар байх учир, залуу эр явган хүний замаар тайван алхалж, хоршоо мухлагийн барааны үзүүлэн харж зогсон, тэнд тавьсан юмсыг хааш яаш харна. Тэгэхэд цаг ч бүр зуурчихсан аятай, хором бүр өнгөрч ядан унжирна. Цагаа дахин гаргаж хартал, хоёрхон хувь өнгөрсөн аж, ямар хачин юм бэ. Өөр үед цаг гэдэг яах ийхийн завгүй талийчихдаг байтал, харин энэ удаа цагны нь зүү, тоот нүүрэндээ наалдсан юм шиг санагдах ажээ.

	Тэр маань хаа байна? Гэрээсээ гар аа бол уу? Аль уруул, хөмсгөө будаж, бүрх малгайд нь орж өгөхгүй унжлага үсээ янзлах гэж толины өмнө зогсон, бүтэн цаг гарзадна гэж үү?

	Залуу эр, дэлгүүрийн үзүүлэнгээс эргэж одох боловч, энэ удаа халаагаа хүлээсэн харуулын хүн аятай тавгүйхэн алхална. Чухам энэ үеэр л нөгөө цаг гэв гэнэт хэдэн хувь залгичхаад, эзэн хүнээ зовоон тарчилгана.

	Яагаа юм бол? Зургаан цагаас найман хувь өнгөрчхөөд байдаг, тэр маань бас л алга байна уу даа?

	Үгүй энэ хүүхэн үнэхээр цаг баримталж сурахгүй нь. Үүний түрүүн уулзахад маань хүүхэн, цаашид цаг нарийн баримталж байх гэсэн мөртөө энэ удаа нөгөө л хэвээрээ хожимдож орхилоо. Хүний уур дандаа хүргэж хүнээр даапаалж байдаг хаашаа авиртай хүүхэн вэ? Энэ залуу нэг насаараа ингэж гадаа ёрдойж байх хэрэг үү? Хоёр минутын дотор ирэхгүй бол, залуу өөрөө яваад өгнө, дахиад уулзах ч гэхгүй. Хором хэмжүүрт цаг чаг чаг гэж доогтой дуугаран, цагийн зүү зургаан цаг арван таван хувь дээр очлоо. Хүүхэнд сэтгэлтэй болсон залууг үзүүлэн дээр эргэж очиход, жуулчин хүний хутга, хөх шилэн шүршүүр, эрэгтэй хүний хэдэн хос оймс, гоё өнгөтэй хоёр гурван зангисга түрүүн үзсэн нь л сэтгэлд нь орох ажээ. Цаана нь хэлээ гаргасан жаахан негр хүүхдийн целлойд дүрс, түүнээс цааш, манай дэлгүүрт сайхан дууны шинэ пянз ирсэн гэдэг муруй хазгай бичигтэй ямар нэг зарлал үзэгдэх аж... Ээ дээ, эмэгтэй улс гэдэг мөн ч хачин юм даа. Заримдаа чамгүй бол нэг хувь ч амьдарч чадахгүй нь гэж уйлж унжаад байх, тэгсэн мөртөө өөрт нь огт хамаагүй байх шив гэдэг бодол төрүүлнэ. Хаашаа амьтад вэ дээ! Дурлал гэгч эрэгтэйчүүдийн гоц анхаардаг чанар юм байх даа. Зөвхөн эрчүүлийн сэрэхүй л удтал үргэлжлэх чадалтай юм байх. Эр хүн, доромжлолыг үзэх боловч, түүнийгээ даван гарч, эмэгтэйн хөнгөн хуурамчийг илчилж чадах аж.

	Зургаан цаг хорин хувь. Зэргэлдээ байгаа хиамны дэлгүүрийн эзэн гэж өөрөө ямар нэг хиамны зүйлтэй адилавтар нэг хүн дэлгүүрээсээ гарч ирэн, дэлгүүртээ аль болох олон хүн оруулахын тул сайн чанарын хиамны гялалзсан хиймэл дүрс гаргаж, хаалганыхаа дээд талд дүүжлэв. Гялтгар хиймэл хиамны дүрс наранд гялтганан үзэгдэнэ. Хиам хараад, шүдгүй хар гөлөг хорхой нь хүрч сүүлээ ихэмсэгхэн хөдөлгөж байна. Гудамж даяар хөгжилдөнө. Залуу эр гэмшин царай улайлгаж тайван байхыг хичээн зовно. Гудамжаар яваа хүн бүр, өөрийнх нь дотор орж, сэтгэлд нь юу болж байгааг мэдэх гэсэн адил өөр өөд нь их л шохоорхон харах мэт түүнд санагдана. Бурхан минь, энэ хүүхэн түүнийг юунд ингэж шившигт байдалд оруулна вэ? Өөрт нь мань хүн их халамж тавьсных юм биш байгаа? Өөдгүй амьтан юм даа! Тэр хүүхэн юү ч тэр энэ залуугийн сэтгэлийг ч татахуйц хүүхэн биш юм. Маргааш болчихвол энэ хүүхэн лав түүний хүзүүн дээр мордож, чихдэж сууна гэж бодож байгаа даг аа. Тэгэх гэвэл үү! Айхтар эндүүрэл болно доо. дөрлөж хөтлөөд, бүтэн цаг, дэмий хүлээлгэж байх юм бол бүр өөр хүн эрвэл таарна. Орчлонгийн амьтан олон хойно, тийм тэнэг амьтан ч олдоно биз.

	Цагийн зүү давхарлан зэрэгцээд зургаан цаг гучин хувь болов. Сэтгэлтэй залуу чүдэнзний мод үнхэж, ууртайяа хазална. Тэгээд уур хилэндээ улаан нүдэлчхээд явган хүний замаар алхална. Тэгэхээр өнөөдөр амин авьяасаа үзүүлж, хагас цагаар хождож ирэх гэж шийдсэн хэрэг байх нь уу? Чөтгөр ав! Одоо уулзахад ч чи нэг юм амсана даа!

	 

	* * *

	 

	Яг зургаан цаг гучин дөрвөн минутад, гудамжны тэртээ үзүүрт сэтгэл тарчилгаж байсан хүүхний шаазан шиг турьхан дүрс үзэгдлээ. Тэр хүүхэн бүүр холоос өөрөө зэмлүүлнэ гэж бодоогүй янзтай инээмсэглэж явав. Түүний яаруу алхлах хөлийн чимээ сонстоно. Хайр сэтгэлийн хачин төлөвийн өмнө ямар ч хариуцлага хүлээхгүй чөлөөтэй тэр хүүхэн, идэр насныхаа жавхаагаар гялалзаж байв.

	Гэнэт залууд хачин жигтэй бодол төрж: сэтгэл нь догширч хөмсөг зангидан, эрүү нь хавчганаж эхлэв. Манай хүлээгч залуу торондоо орсон ялааг барьж идэхээр бууж яваа аалз адил, түүнийг яаралтай залхаах хатуу бодол төрөн, сайхан хүүхний зүг очлоо.

	Харин хоёул тулгаран, өөд өөдөөсөө харж зогсоход, ийм нэг сонин яриа гарчээ.

	Хүүхэн, хайртай хүнийхээ гарыг шүүрэн авч:

	— Уучлаарай! гэж шивнээд, — Би цагтаа ирэх гэсэн чинь... гэлээ.

	— Чиний ингэж уучлал өршөөл болж зүрхэлж байгаа чинь гайхалтай байна гэж залуу хүү ширүүхэн хэлчхээд, айхтар ширүүн харна.

	— Гуйя л даа, чи надад битгий уурлаач! Намайг гарах гэтэл...

	— Тэгнэ дээ, биеэ өмөөрөх шалтаг чамд хаа мундах вэ. Бодвол чамайг хагас цаг хүлээсний бурууг би л хүлээнэ биз дээ.

	— За, битгий дэндүүлээд бай! Би, ердөө л арван таван минут хожигдсон!

	— Юу, арван таван минут гэж? Ичихгүй юү? Цагаа харахгүй юу?

	— Чи өөрөө харахгүй юу?

	Тэгээд хүүхэн, мөсөн чихэр шиг бугуйн жижиг цагаа залуугийн нүдэнд тулгаж харуулав.

	— Чиний цаг хоцорч.

	— Харин ч түрүүлж яваа даа.

	— Мөөн, тийм бий? За, яах вэ? Харин миний хэлдэг үнэн байвал, одоо бид хамаагүй шүү, мэдээрэй.

	Тэгээд хайрт залуу нь шалгагч дээр очиж өөрийн үнэн зөв болохыг тэр дороо батлав.

	Тэр хүү, дэргэдүүр явсан эрхэм өөд нэн эелдэг хандаж 

	— Уучлаарай эрхэм ээ! Хэдэн цаг болж байгаа бол гэв.

Автоматаар бага зэрэг итгэлгүй үүсгэсэн тайлбар]

	 

	Харахад өвчинд шаналсан бололтой, тэтгэвэр авдаг нөгөө эрхэм зогсож, хантаазныхаа халаасанд гараа хийж, зузаан тагтай том цаг намбатай гэгч нь гаргаж ирэв. Дотроос нь юм гараад явчих вий гэсэн байртай, болгоомжлон байж, тагийг нь онгойлгоод, нүд сайтай улсад холоос харуулж ёсорхгоор:

	— Долоод хорь дутуу байна гэлээ.

	— Дуулав уу? гэж залуу хүү дийлсэн янзтай хэлээд: — Чи өөрөө хүлээлгээд бас зогсохгүй, намайг хуурах гэж оролдоно оо гэв.

	Энэ хүний цаг үнэн худал нь ч мэдэгдээгүй л байна шүү гэж хүүхэн хүний зөрүүд байдлаар цаадах нь хариулав.

	— Тэгвэл, чиний цаг л зөв явдаг юм биз дээ? гэж дурласан залуу ёстой инээж, — Энэ бол цагны оронцог! Чи зүгээр сүр болгож цаг зүүж байгаа юм гэв.

	— Битгий хүн гоочлоод байгаарай!

	— Би гомдмоор юм хэлээгүй. Чухам л үнэн нь тэр.

	Хүүхэн олны хараанаас зайлахын тул, анхны булан тойрох хүртэл, түр зуур яриа тасалджээ.

	 

	* * *

	 

	Сэтгэлтэй хоёр, хотын зах хүрч, модон дотор орох хүртэл тэдний яриа ямар янзтай байсан бэ гэдэг мэдэгдэхгүй байгаа нь харамсалтай байна. Юу ч гэсэн, хүүхэн нь ойд орсон хойно яагаад хожигдсоноо тоочиж гарсан учир, хархүү цагны зөв бурууг мэдсэнээр олон улсын шагнал авах юм аятай цагаа л ярьж маргаж явсан байлгүй гэж бодож болох юм.

	— Намайг дөнгөж гарах гэтэл, нагац ээж маань ирчихлээ л дээ. Чи бод л доо, би хөөгөөд гаргачхаж болохгүй шүү дээ. Гэртээ оруулж, варень өгч, жаахан ярилцах хэрэгтэй боллоо. Би гэртээ ганцаараа байгаа юм чинь дээ.

	— Үгүй, хэрэв чи надад хайртай юм бол, нагац ээждээ: «Уучлаарай нагац аа, та маргааш ирээч! Би одоо бүр яараад байна» гэж хэлэх байсан.

	— Чи бол нагац ээжээ ирэхэд тэгж хэлэх үү?

	— Хэлэлгүй яах вэ!

	— Уухай ийм тийм горимгүй аашилж чадахгүй юм. Секунд бүрээр хөөцөлддөг цагны хэнхэг чамаас болоод настай эмгэнийг амраалгүй буц гэх хэрэг үү? Тийм хэрэг үү?

	— Чи, үнэндээ, бусдад бол их л элэгсэг юм даа! Хүний харьцааны аль нэг элэрсэн баларсан зуршлаас болж, хайр, дурлалаа хайхралгүй, яахаас ч буцахгүй хүн юм л даа чи!

	Миний дурлал, ээжийнхээ эгчид тавьсан өчүүхэн халамж хоёр чинь хоорондоо хол зайтай л даа!

	— Ойлголоо! Чиний ээжийн эгч чиний хүндэт нагац ээж чинь, чамд надаас илүү чухаг байж. Тэр явж болдоггүй, би бол цагаар хүлээж болох нь. Чи түүнийг варениар дайлж байх би тэр завсар нь олны инээд доог болоод, хаа хамаагүй газар эргэлдэж байх.

	— Чи тэгвэл манайд оч л доо. Би варень өгье. Ямар атаархуу юм бэ!

	— Гялайлаа! Чиний надад өдөр бүр амсуулдаг амттай хор чинь надад болно!

	Сэтгэлт хоёр залуу нэгэн сандал дээр сууж, гунигтайгаар гүн санаа алдана. Сайхан үдэш боловч тэд үдшийн сайхныг ойлгож үл чадна. Шингэх нарны улбар туяа тэнгэрт тусч, алс холын хүрхрээ адил, ой мод шуугина. Моддын мөчирт алтан гургалдай ч дуулна. Сэтгэлтэй улс, бие биедээ уурласан цагт, орчлон гэгч ямар уйтгартай болно вэ! Сайн сайхнаар нүд булаам байгалийн гоёмсог бүхнийг үгүйсгэхдээ тэд бэлэн байна.

	Гэвч нэг ер бишийн юм болно. Сэтгэлтэй улсын бие биедээ уурласан цагт л ийм юм гарна. Залуу хүү хайрт хүүхнээ нууцхан харахад түүний сэтгэл санаа засарч ирнэ. Боломгүй юм шиг бодогдовч, ийм болж орхилоо л доо. Зуны сайхан үдэш, хэрүүлийн эзэн бүсгүй, үлгэрийн дагина шиг гуа үзэсгэлэн төгөлдөр үзэгдэнэ. Зөөлөн салхи түүний үсийг энхрийлэн илж, ус гүйлгэнэсэн нүд нь тэртээ алсыг бодлогошрон ширтэнэ. Ямар нэг хачин явдалд сэргэсэн залуу хүү, түүнд уурлах аргагүйгээ ойлгоно. Ер нь тэгээд, хүүхэн санаатай хожидсон биш дээ. Тэгэх хэрэг гарч. Ийм хэрэггүй юмнаас болж түүнийг зовоогоод ч яах вэ дээ?

	Бууж өгөхийн шившигтэй, түрүүлэн эвлэрч, дээрэлхүү зангаа дарсан сэтгэлт залуу, гараа сунгаж хүүхний мөрөн дээр тавина.

	Хүүхэн эргэж харахад, нүднээс нь нулимс дусалж үзэгдэнэ.

	Тэгэхэд, орчлонгийн цагны бүтэлгүй тоо, варень идэж байгаа нагац ээжийн айхтар дүрийг гэнэт мартсан сэтгэлтэй хоёр удтал үнсэлцэн байж эвлэрнэ.

	 

	1928

	 

	Загд орчуулав.

	 


ЛАМПАДЕФОРИД БОЛСОН ЯВДАЛ

	Та нар аль тохиолдсон газрын зүйн зураг аваад Лампадефори орныг эрээч. Газар зүйн ямар ч зураг дээр Лампадефори орон тэмдэглэгдээгүй учраас та нар хайран цагаа дэмий л гарздах биз ээ.

	Гэлээ ч гэсэн Лампадефори орон байгаа юм. Байгаагаар ч үл барам бусад соёлт орнуудын хүн амьтан бүхий л байдлаараа адилхан хүмүүс оршин суудаг юм. Лампадефоричууд Спенсер, Бетховенийг ч мэддэг, тэдэнд нисэх онгоц, радио, хөл бөмбөг, танго бүжиг ч бий. Тэд бидэнтэй адилхан өндөр бетон байшинд сууж, кино үзэж, татвар төлж, гэрлэж, зодолдож, хүн төрөлхтний жамаар өсөж үржиж, үгүй ер нь нэг үгээр хэлэхэд сайхан хүмүүс шүү.

	Хэрэв Английн энэрэхүй үзэлт Томас Мор өөрийн «Үл гүйцэлдэл» гэдэг номдоо гайхамшигт улсыг маш сайхан дүрсэлсэн бод бид, хэзээ ч хямрал байдаггүй, үзэгдээгүй сайхнаар амьдарч байгаа Лампадефори улсыг бусад улсуудад үлгэр жишээ болгон үзүүлэх бүрэн бололцоотой байна. Хямрал сүйдэл тус оронд заналхийлэх боловч Лампадефорийн эрх баригчдын ухаан самбаатай арга хэмжээний үрээр энэхүү арай л сүйдээгүй орон, ахархан хугацаанд диваажингийн орон болон хувирдаг ажээ.

	Гэвч бид өөрийн өгүүллэгээ Лампадефори орон бүрэн сүйрлийн даваан дээр байсан аль эрт цагаас эхэлье. Тэр үед тус орны дотоод байдал туйлын ядуу байдалтай байсан гэдгийг ойлгож байгаа биз. Өдөр дараалан дэлгүүрүүд нэг нэгээрээ хаагдаж, гурав өнжөөд л нэг фабрик хаагдаж байв. Ажилгүйдэл өргөн дэлгэрч, бүр эцсийн эцэст сайдууд хүртэл ажилгүйн аюулд учрав. Энэ аюулт байдал Лампадефорийн төрийн зүтгэлтнүүдийг ирээдүйнхээ тухай бодож, үүнтэй холбогдон ард олноо аврах арга зам яаралтай сүвэгчлэхэд хүрсэн бололтой. Удаан хугацааны хурал, дээд эрх барих газрынхны нойр хоолгүй ажилласны дараа, оюун ухаан сэргэлэн гэгдэх нэгэн сайд суудлаасаа үсрэн босож, ширээний ногоон бүтээлгийг гар зангидан цохиж, Архимедийн цээлхэн дуугаар:

	— Эврика1! гэж хашхирав.

	Маргааш нь Лампадефорийн нийслэлийн гудамжинд дор дурдсан яруу сайхан тунхаг бичиг наалттай байсан нь:

	 

	"Лампадефоричууд аа! Аюулт тахал мэт дэлхийн хямрал хорвоо ертөнцийг хучиж байна. Уг хямрал, хүнд зовлон амсаж байгаа бидний сайхан орныг ч өрөвдсөнгүй. Улсын сангийн мөнгөний хоосорсон авдрууд бидний элбэг дэлбэг байсан өнгөрсөн үеийн булшин дээрх хөшөөг санагдуулнам. Ажилгүй болсон тул та нарын олонх нь өлсөж байхад улс тусламж үзүүлэх хүчгүй байна. Гэвч мэгдэн сөгдөгчид битгий гарах болтугай. Өнөөгийн эмгэнэлт үед шантаршгүй тэвчээртэй, жаргалант ирээдүйдээ хатуу итгэдэг хүмүүс улсад хэрэгтэй болоод байна.

	Лампадефорийн ажилгүй иргэд ээ! Тэргүүнээ бардам өргөж, өөрийн харааг бидэнд үлдсэн ганцхан амьдрал болох төрөлх нүд алдам тал нутаг руугаа чиглүүлэгтүн.

	Хямарч байгаа энэхэн үед та нар тийшээ морилж агуу их эх оронч үйл хэрэг бүтээцгээж байна гэж хатуу ухамсарлан шүүст ногоон ургамлыг цадталаа идэцгээгтүн.

	Та нарын ирээдүй чинь доголон нулимстайгаа дурсан санаж, манай ард түмний алдарт түүхэнд та нарын нэрс алтан үсгээр тэмдэглэгдэх болно. Та нарыг бурхан ивээж, бэлчин идшилэх ногоог шимт бодисоор өгөөмөр хангах болно. 

	Аминь! 

	Лампадефорийн ван III Бодил" 

	 

	гэжээ. 

	 

	* * *

	 

	Ажилгүй Лампадефоричууд баярлахдаа малгайгаа агаарт чулуудан Ура-а-а! Манай хайрт зарлиг бологч, III Бодил мандтугай! Манай мэргэн удирдагчид мандтугай! Лампадефори орон мандтугай! хэмээн хөгжилдөн хашхиралдав.

	Удалгүй Лампадефорийн вант улсын өнцөг булан бүхэнд олон тооны индэр баригдаж, сүмийн гол хаалга шиг өндөрлөг дээр мацаг баригч уран илтгэгч хүмүүс гарч өөрийн сургаалыг аль болохоор магтаж, ногоон хүнс бол хүнийг эрүүл чийрэг болгон амь насыг нь бүтэн арван жилээр уртасгадаг юм гэлцэх болов. Тухайлбал, Лампадефорийн өвсний хувьд бүр ч хамгийн мундаг нь юм гэлцэнэ. Тэд уг өвсний чанарыг шим тэжээлийн хувьд хээрийн бөднө шувууны махтай зүйрлэж, бас ямар нэг нэр зааж, тийм нэгэн үүлдрийн тахианы өндөгтэй адилтган зүйрлэнэ. Уран илтгэгчдийн мацаглах үзлийн алт шиг үг нь Лампадефоричуудын дунд ямар ч гаж буруу юм шиг санагдуулсангүй, учир нь тэд эх оронч үзлээр нэвт шувт зэвсэглэсэн иргэний үүргээ сайн мэддэг улс билээ. Бэлчиж өвс идэхийг уриалсан тунхгийн сэтгэл хөдлөм үгс нь зөвхөн ногоон ургамлаар хооллох төдий биш өргөст ургамлаар хооллоход итгүүлэх гэсэн нь бүрэн ойлгомжтой байлаа. Лампадефорийн ажилгүйчүүд хөгжим дуу хангинуулан, нарийхан цувраагаар, өлсөж манарсан нүдэнд дэмий л зэрэглээтэн харагдах төрөлх хээр тал руугаа явцгаалаа. Урьхан хаврын нар хурмастын ширээнээс тэдний мишээнгүй ширтэж, алтан туяагаа цацрууланхан байв. Цэцэглэж байгаа модод тэдний дээгүүр найган ганхаж, цагаан ягаан цэцгээр хаялнам. Цэлмэг тунгалаг огторгуйд тоо томшгүй болжмор, хараацай дэгдэн жиргэнэ. Хямрал сүйтгэл аюулт түрэлтээс эх орноо аврахаар нэг хүн шиг боссон, Лампадефорийн ажилгүй иргэдийн загалмайт аяныг бүх байгаль ертөнц сэтгэл баясан сайшаах ажээ.

	Хээр тал, нуга бэлчээр хүмүүсээр дүүрч, өлсгөлөн Лампадефоричуудын шүдэнд шүүслэг ногоон ургамал зажлагдан байх энэ үед, огторгуйд цагаан үүлс гэнэт ярагдаж, нарны улайрам дугараг дээр аажуухан бэлчиж байгаа маш том хонинуудын тод дүрс бэлгэдэн үзэгджээ.

	 

	* * *

	 

	Огторгуйн энэхүү бэлгэдэл, ямархан сонин учир шалтгаантай байсныг хэн гуай ч тайлбарлах аргагүй юм. Гэвч нэгэн өглөө эрт ажилгүй Лампадефоричууд хонь болон хувирсан маргаангүй үнэн юм. Тэдний бэлчиж байсан ногоонд ямар нэгэн нууц гайхамшигт чанар байсан юм уу, аль яахын ч аргагүй ийм үед амьдарч байгаадаа болсон юм уу, бүү мэд. Юу ч л гэсэн болсон юм, болсон хэвээрээ л үлдэж билээ. Хэрэв бид, энэ хэрэгт хутгалдан орж, учрыг задлан шинжлэхэд хүрвэл өөрийнхөө сүүлийг хазах гэж улин хуцан дэмий л оролдож байгаа нохойтой яг л адилхан болох юм.

	Иймээс бид энэ ер бусын учирт, тайвнаар, бэлэн юманд гайхдаггүй хүмүүсийн дүрээр хандаж, түүний цаашдын хөгжлийг нь хамгийн даруу зантайгаар авч үзье. Ажилгүй иргэдийн ингэж хувирсан мэдээ Лампадефорийн сайдуудын сонорт хүрмэгц, тэд баярласандаа үг ч дуугарах аргагүй болж, амаа ангайн таг зогслоо. Эцэст өнөөх Лампадефоричуудыг өвс ногоо идэх санаачилга гаргасан сайд сэхээ орж, нулимс бөмбөрүүлэн:

	— Би анхнаас мэдэж байсан юм! гэв.

	Түүний үг бусад сайд нарт нашатырийн спирт шиг нөлөөлөв. Төрийн сайдууд удаа дараалан гэнэтийн цочирдлоос сэхээрцгээж,

	— Бидний хайрт оронд аж ахуйн үзэгдээгүй цэнэглэлтийн өдрүүд ирлээ! гэж шивгэнэн лүндэгнэцгээв. Тэд цөмөөрөө дээд эрх барих газраа орхиж, түүний албат иргэдийн хэсэг нь өвс тэжээлт адгуусан болон хувирсан тухай мэдэгдэхээр Вангийн орд тийш явцгаалаа. 

	Гэтэл цөхрөлтгүй цох судлагч гэж алдаршсан эрхэмсэг III Бодил вантан энэ мэдээг сэтгэл тайван сонсож түүний хамаг анхаарал нь малайн олтиргоос дөнгөж сая авчруулсан, вангийн хорхой шавжийн баялаг цуглуулгад хүндэт суурь эзлэхийн төлөө өрсөлдөж байгаа бяцхан цох руу бүрэн чиглэгдчихсэн байжээ. Ван 

	— Тэднийг «гавьяат иргэн» одонгоор шагнагтун хэмээн, цохоо үзэх зуураа алмайран хэлэв. 

	Ерөнхийлөгч хүндэтгэн инээмсэглэж,

	— Эрхэмсэг вантан гуай, нэг ч хонь одонгоор шагнаж болохгүй учраас тухайн байдалд ийм шагнал зохицохгүй байна гэж зүрхлэн өгүүлэв.

	— Тэгвэл хүзүүнд нь хонх уягтун! гэж ван өөрийн шинжлэл судлалаа орхин ууртайгаар хэлээд, — Тийм ээ, хүзүүнд нь хонх зүүгтүн, намайг битгий саатуулагтун! гэж нэмж хэлэв.

	Сайдууд нэгэн дуугаар дор тонгойн 

	— За ноёнтон гуай! Гээд хүндэт Вангийн ажлын өрөөний хаалга тийш өлмий дээрээ ухран, гарцгааж эхлэв.

	Хэдэн цагийн дараа Лампадефорийн эрх баригчид өөрийн хүчит «Мерседес»  дээрээ сууж биеэ хувилсан Лампадефоричуудын лагерь тийш, өөрийн нүдээр үзэж сонирхохоор яаралтай давхицгаалаа. Сайдууд өмнөө үзэгдсэн зүйлийг үзэж туйлын ихээр гайхсан нь зүйн хэрэг байлаа. Ногоон зүлгэн дээр хэдэн зуун оготор хоньд тайвнаар бэлчиж ааглаг ургамал амтархан зулгааж, цадсандаа байн байн майлалдан явж байв. Мөн чанартаа хонь гэсэн үгийн утгад бүрэн тохирохгүй хоньд байсан нь хонины биетэй, хүн толгойтой үлгэрийн үзэгдэл шиг юмнууд байлаа. Тэдний зарим нь эрүүнийхээ дор, дээр сахалтай, зарим нь сахлаа цэвэрхэн хусчихсан, зарим нь бүр нүдний шилтэй байлаа. Цирцея өөрөө илбийн модоороо эдгээр зүйлд хүрч инээдэмт урлаг дээрээ, саяхан хүн байсан зүйлийг адгуусан болгож, бас дахин шогтой домгийг үүрд үлдээсэн хэрэг болов уу гэж бодогдмоор байв.

	Гайхалтай амьтад сайхан сайхан машинуудыг үзмэгц, ямар нэг өндөр тушаалтнууд ирсэн байх гэдгийг мэдээд, ногоо зулгаахаа даруй больж ногоорсон хэлээрээ уруул амаа долоож эхэлцгээв. Дараа нь бужгар үсээ сэгсрээд, хүндэт зочдыг угтахаар өргөн засмал зам тийш бэлчээрийн эмхгүй байдлаар гүйлдэцгээв. Лампадефорийн сайдууд ирчхээд зогсож байгаа засмалын хоёр хажууг даган зогсож найр тавин хүндэтгэлийн тэмдэг болгож сүүлээ сөхөж, нэгэн дуугаар:

	Маа аа! Тавтай морилно уу! гэж майлалджээ. Ийм чин сэтгэлийн мэндчилгээнд ерөнхий сайд өөрөө хариу өгөх нь зайлшгүй байлаа. Ерөнхий сайд ялимгүй урагшилж, жаахан улайсхийж, концерт эхлэхийн өмнө хоолойгоо засдаг дуучин мэт хоолойгоо засаад, ёстой л ийм үед ерөнхий сайдын хэлж болох дуугаар:

	— Лампадефорийн алдарт иргэд ээ! Лампадефорийн засгийн газрын, та нарын урьд хожид дуулдаагүй гавьяаны өмнө баяртайгаар хүндэтгэн байгаа хязгааргүй талархлыг үгээр илэрхийлэхэд бэрх байна. Та нар өөрийнхөө даруу хүлцэнгүй шударга зүтгэлээрээ, та нарыг төрүүлсэн эх нутгийн эрхэм хөвгүүд болохоо харууллаа. Та нар хувийн явцуу байдлаас дээр ариун юм байдаг гэдгийг мэгдэл сандралын үед жинхэнэ цэцэн хүний ёсоор хандаж, хүн дүрсээ алдан байж танигдашгүй болцгоолоо. Та нар эх орныхоо сайн сайхны төлөө, энэ татгалзлыг явуулсан учраас мартагдашгүй үлгэрийн баатрууд болон үзэгдэнэ. 

	Хайрт ах дүү нар аа! Би та нарын шинээр өөрчлөгдсөнийг тохиолдуулан Лампадефорийн засгийн газрын нэрийн өмнөөс болон III Бодил Вангийн нэрийн өмнөөс өргөн дэлхийн өвчүү дээр сүрэглэн явахад чинь уянгат дуу өгч байг гэж иргэний өндөр хүндэтгэлийн зэс хонх бэлэглэхтэй холбогдуулан мэндчилж байгаадаа баяртай байна.

	Та нар өвс идэх үйл хэрэгтээ тэсвэртэй бөгөөд шургуу байгтун. Бид хямралыг ялан туулах хатуу арга хэмжээг өөрийн оронд хамтын хүчээр авч явуулах болно. Ура! гэв.

	 

	Г. Амар орчуулав

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

		[←1]
	 Эврика гэдэг үг нь ямар нэгэн юм бодож байгаад түүний ой ухаанд мэргэн бодол гэнэт орж ирэхэд хэлдэг үг. Анх их тооч Архимед гидростатикийн хууль нээхдээ ингэж дуу алдсан билээ

